
მთარგმნელისაგან
2008 წელს დრამატურგმა ტადეუშ სლობოძიანეკმა დაწერა პიესა, რომლის სათაურმაც კი - ,,კლასელები. ისტორია 14 გაკვეთილად“ - უნივერსალური მკითხველი და მაყურებელი ისტორიის რთული გაკვეთილების შთასაწვდომად წააქეზა. პერსონაჟები - თანაკლასელი პოლონელი და ებრაელი გოგო-ბიჭები, რომელთა ბედიცა თუ უბედობაც ლამის ჩვენს დროშიც ექოდ ხმიანობს, ერთ უსახელო პატარა ქალაქში XX საუკუნის 20-იანი წლების მიწურულს მოქმედებენ. ეს ,,პატარა ქალაქი“ პოლონეთშია, მას ედვაბნე ჰქვია, პიესის გმირებს კი რეალური პროტოტიპები ჰყავთ.
84 წელი გავიდა იმ საშინელი დღიდან (1941 წლის 10 ივლისი), როცა გერმანელების მიერ ოკუპირებულ პოლონეთში ედვაბნელებმა კალოზე მდგარ ბეღელში თავიანთი ასობით ებრაელი მეზობელი შეყარეს და ცოცხლად დაწვეს. ასეთ სისხლიან დრამებს ჩრდილო-დასავლეთ პოლონეთის სხვა ქალაქებშიც შეესწრნენ. ომის შემდეგ ამ დანაშაულს სასამართლო იხილავდა, განაჩენი გამოჰქონდათ, თუმცა ,,ისტორიის გაკვეთილის“ ჭეშმარიტი წვდომა და გააზრება პოლონელმა საზოგადოებამ გვიანღა მოახერხა.
2000 წელს დაიბეჭდა პოლონური წარმომავლობის ამერიკელი მკვლევრის, იან ტომაშ გროსის წიგნი, ერთობ მოკრძალებული, თუმცა ავბედითად მრავალმნიშვნელოვანი, სათაურით - ,,მეზობლები“. ამან პოლონელ საზოგადოებას შოკი მოჰგვარა, რადგან პირწმინდად გაქარწყლდა მითი პოლონელი ხალხის განსაკუთრებულ მოწამეობრიობასა და მსხვერპლზე: 
,, ორასი წელი მაინცაა, პოლონელებს სწამთ, რომ მთელი თავიანთი ისტორიის განმავლობაში მათზე სულ სხვა ძალადობდა, თვითონ კი არავინ არასოდეს დაუჩაგრავთ“, - წერდა ქსენძი სტანისლავ მუსიალი, რომელმაც ედვაბნე ,,ჰოლოკოსტის ახალ სახელწოდებად“ მოიხსენია.
მითებთან გამოთხოვება, ზოგადად, მტკივნეული პროცესია, რომელსაც თან სდევს ცნობიერი თუ არაცნობიერი ძალუმი წინააღმდეგობა, საკუთარივე გონება, ისტორია და იდენტობა რომ გიწევს, და ამიტომ ორმაგი სისასტიკით გამოირჩევა.
ამ შემთხვევაში თავზარდამცემი სიმართლის საჯაროდ გამჟღავნებამ მსხვერპლი ჯალათად გადააქცია, ეროვნულ ისტორიულ ცნობიერებას პოზიტიური თვითიდენტიფიცირების საფუძველი გამოაცალა, რასაც, ბუნებრივია, უმრავლესობა შეეწინააღმდეგა, და ედვაბნეს ტრაგედიასთან დაკავშირებით პოლონური საზოგადოებრივი აზრი ორად გაიხლიჩა. ცხარე დისკუსიები იმას მოწმობდა, რომ ,,ისტორიის გაკვეთილების“ ათვისებისა და წარსულის ხელმეორედ, sine ira et studio (,,მძულვარე მრისხანებისა და მიკერძოების გარეშე“), გააზრების ჟამი დამდგარიყო. პოლონეთის ეროვნული მეხსიერების ინსტიტუტმა 2002 წელს დოკუმენტთა და გამოკვლევათა ორტომეული გამოსცა. 2004 წელს დაისტამბა ფსიქოლოგისა და ჟურნალისტის, ანა ბიკონტის წიგნი ,,ჩვენ - ედაბნელები“. რეჟისორმა აგნეშკა არნოლდმა სატელევიზიო დოკუმენტური ფილმი - ,,მეზობლები“ გადაიღო (2001 წ.). ფოტოგრაფმა რაფალ ბეტლეევსკიმ ედვაბნეს  ტრაგედიის 69 წლისთავზე ასეთი პერფორმანსი მოაწყო: დაწვეს ბეღელი, რომელიც ხელნაწერ შენიშვნებს აევსო - ცეცხლს მისცეს ,,ყველა არაკეთილმოსურნე აზრი, რომლებიც კი ოდესმე პოლონელს ებრაელების ხსენებისას თავში მოსვლია“.
სლობოძიანეკმა გამოიყენა იმხანად არსებული ყველა ფაქტოგრაფიული წყარო და იმის გაგება სცადა, როგორ განამდვილდა და გაისტორიულდა ის, რაც წარმოსადგენადაც კი ძნელია; რა ფსიქოლოგიურმა ურჩხულმა უნდა გაიძულოს, თან სასტიკი სიკვდილისთვის გაწირო თანაკლასელები, თან შენი ნამოქმედარი იმას გადააბრალო, ვისაც შენზე მეტად დაუნდობლად მიიჩნევენ, და თან სხვათა დასანახად გულდათუთქულმა დაიტირო მსხვერპლი! ისტორიის მცოდნე აქ ,,კნუტად“ თუ ,,ლეკვად“ (კატილინა (ძვ.წ. 108-ძვ.წ.62)) სახელდებულ იმ რომაელ პოლიტიკურ მოღვაწესაც გაიხსენებს, რომელმაც თავისი ძმა ჯერ მოკლა, შემდეგ მისი სახელი უკანონოდ გამოცხადებულთა სიებში ანუ პროსკრიფციებში შეიტანა და შემდეგ ამ საქციელისთვის გასამრჯელოც მიისაკუთრა!
ლიტერატურა იმის ლიტერატურაა, ისტორიული სინამდვილე მხატვრულ რეალობად გარდაქმნას. ამას ცდილობს პიესის ავტორიც, ოღონდ - ლიტერატურისათვის ნიშანდობლივი ხერხებით: დემისტიფიკაციის ფუნქციაც შეასრულოს, საზოგადოებრივი ცნობიერებაც გაწმინდოს, სოციუმის ფსიქოთერაპევტობაც იკისროს, სადღაც ჩამალულ-ჩაკუჭული შიშიცა და უსიამოვნო სიმართლეც გამოამზეუროს, დანაშაულის კომპლექსიც შეძრას თუ შეაფხიზლოს... სლობოძიანეკის ,,ისტორიის გაკვეთილები“ ნამდვილ ფაქტებს ეყრდნობა და ამიტომ ეგებ ისეთივე ბანალობად მოგეჩვენოს, როგორიცაა, ზოგადად, ყოველგვარი სინამდვილე, მაგრამ უეჭველად ჩაგითრევს მხატვრული განზოგადების სიღრმე, და შინაგანი კონფლიქტის, სიძულვილისა და აგრესიის თანდაყოლილი იდუმალების განჩხრეკის ხასიათზე დაგაყენებს.
2010 წელს ,,კლასელებს“ პოლონეთის მთავარი სალიტერატურო პრემია - ნიკე მიენიჭა.
ეგებ ამ პიესის წამკითხველმა თუ მნახველმა ქართველმა ერთხელ მაინც სცადოს თავისი ისტორიის გააზრება, და არც თავისი დღევანდელობის ისტორიულ გაკვეთილად მიჩნევა იუაროს!






























                                                                მოქმედი პირნი
                                                                   I გაკვეთილი
ყველანი.
  (მღერიან)
თუკი ჩვენ ვეგულებით,
გვსტუმრობენ ბეღურები:
ყელი მოუღერიათ,
ტოტებზე ირწევიან,
და ჭიკჭიკით გვკითხავენ:
საით გაგიწევიათ?
ფრთანაცარა ჩიტებო,
რად ვერ ხვდებით, გვითხარით?
გაკვეთილზე მივდივართ,
სკოლისაკენ ვიჩქარით!
აბრამი. მე აბრამი მქვია.
მამაჩემი მეწაღეა.
მეც მამაჩემ შლომოსავით მეწაღე გამოვალ.
ჰენეკი. მე ჰენეკი ვარ,
მეწისქვილის ვაჟი.
მინდა ბიძაჩემ მოიშესავით
ექიმი გამოვიდე,
იაკუბ კაცი. იაკუბ კაცი.
მამაჩემი ვაჭარია,
მე კი მასწავლებლობა მინდა.
ვლადეკი. ვლადეკს მეძახიან.
გლეხის შვილი ვარ.
მინდა მზიდავი გავხდე.
მენაჰემი. მენაჰემი მქვია.
მამა ყასაბია.
მეც მზიდავობა მინდა.
ზიგმუნტი. ზიგმუნტი.
კალატოზის შვილი.
მე სამხედრო გამოვალ.
ზოსკა. მე ზოსკა ვარ.
დედა შინამოსამსახურეა,
მე თერძობა მინდა.
დორა. დორა მქვია.
მამა ვაჭარია.
მე კინომსახიობობაზე ვოცნებობ.
რისეკი. მიცნობდეთ - რისეკი!
მამით - კალატოზი.
მფრინავი მინდა გავხდე.
ყველანი. შენს თვითმფრინავს, მფრინავო
                 ჭკუას რომ ისწავლები,
                 კარი არა ჰქონია,
                 დაჰფანტვია მგზავრები.
                                                                         



                                                               II გაკვეთილი
ყველანი. (მღერიან და ცეკვავენ)
            ტილოს ვქარგავ და სხივებს ვაშუქებ
ვინც მეყვარება, იმას ვაჩუქებ!
· იმან თვალი მომაშტერა,
ვერ გაკოცებ, ვერა, ვერა!
· ამან გული გამიწყალა,
არ მიყვარხარ, არა, არა!
· ეგ ღიმილი სხვისას არ ჰგავს,
ტილოც შენთვის მომიქარგავს!

რისეკი. კარგია სკოლაში. უამრავ ახალ რამეს იგებ... ბიჭები დავიძმაკაცე. გოგოებისკენ თვალს ვაპარებ - ლამაზები არიან. ერთი ებრაელი გოგო ისე მომეწონა, ვარდისფერი ქაღალდიდან გული გამოვჭერი, ზედ ლექსი წავაწერე, სუნამო მოვაფრქვიე და ჩანთაში ჩავუდე.
დორა. დავინახე, როგორ იქექებოდა რისეკი ჩემს ჩანთაში. შემეშინდა. მივვარდი და გული დავინახე. რისეკი მომწონდა. სულელია, მაგრამ ლამაზი. ვიდექი და გული ხელში მეჭირა. ამ დროს მენაჰემი მომიახლოვდა და ლექსი ხმამაღლა წაიკითხა.
სხვა არც რა დამრჩენია -
ჩემი გული შენია!
იაკუბ კაცი. მაშინ ვთქვი: ,,მაზლტოვ, რისეკ!“
ყველანი. მაზლტოვ!
რაქელკა. ჰუპა!
ყველანი. ჰუპა!
ვლადეკი. მაცა!
ყველანი. მაცა!
ზოსკა. მაცევა!
ყველანი. მაცევა!
ჰენეკი. მენორა!
ყველანი. მენორა!
აბრამი. მოჰელ!
ყველანი. მოჰელ!
[bookmark: _Hlk212165364]ზიგმუნტი. ლეჰაიმ! შოლომ ალეიჰემ! ტუმბალა-ლა!
ყველანი. ლეჰაიმ! შოლომ ალეიჰემ! ტუმბალა-ლა!
ბავშვები ებრაულ ქორწილს გაითამაშებენ.
რისეკი. მთელი კლასი მე დამცინოდა. ყველანი. პოლონელებიც და ებრაელებიც. მაგრა მეწყინა.
დორა. მე ძალიან შემეცოდა. მაგრამ რა უნდა მექნა?
                                                                                III გაკვეთილი
იაკუბ კაცი. იმან, რაც 1935-ში მოხდა, ყველა ჩვენგანის ცხოვრება შეცვალა. ყველა ტიროდა. მაგრამ სხვებზე მეტად, ებრაელები მოთქვამდნენ. გადავწყვიტეთ, ამ სევდიანი ამბისთვის პატრიოტული დილა მიგვეძღვნა და მარცინ ვიხას ,,მარშლის გული“ წაგვეკითხა. 
(ყველასადმი). გოგო-ბიჭებო! პატივცემულო თანაკლასელებო! მოდი, კიდევ ერთხელ გავიმეოროთ. ოღონდ ერთად და გამოთქმით. ხვალ მთელი სკოლა ჩვენ მოგვისმენს! ჩვენი მშობლები. ჩვენი მასწავლებლები. დირექტორი პავლოვსკიც იქ იქნება! დორკა, დაიწყე!
ყველანი.
 
შეხე, ულანთა გაკრთა კოჰორტა!
რეკს, ქვეყანაზე რაც კი ზარია,
თუმც უცნაური არ არის განა,
რომ ეს არავის არ უხარია?

ძლივსღა ადგამენ ცხენები ფლოქვებს,
თითქოს ზმანება გვეზმანა თალხი:
ღმერთო, საიდან ამდენი წყალი?
წვიმამ მოგვისწრო, თუ ტირის ხალხი?!

დღეს პოლონეთი თავის ძეს გლოვობს,
დღეს თალხი მოსავს ბანსა თუ ბინას:
თეთრ კუბოში წევს თეთრი მარშალი, 
წევს დევგმირი და გმირულად სძინავს!
                          მას ეთხოვება სამყარო მთელი,
                         და თითქოს ცრემლად იღვრება ზეცა,
                         ის ჭეშმარიტი რაინდი იყო,
                         თუმცა უბრალო მუნდირი ეცვა.

                         ვხედავ მის ცოლ-შვილს, პრეზიდენტს ვხედავ,
                         მინისტრთა სპა რომ მოჰყვება გვერდით...
                         გახლეჩილია სუყველას გული,
                         დასენილია სუყველას მკერდი.

                       საით უჭირავს ნეტავი გეზი?
                       ვის ანაბარად დევგმირი გვტოვებს?
                       თეთრი სამეფო აკლდამა ელის,
                       ნანატრ სიმშვიდეს იქ მაინც ჰპოვებს!

                       მეფეთა გვერდით იძინოს, დაე,
                      ვაგლახ, რომ ვეღარ იქროლებს ქარად...
                      ეთაყვანება მას პოლონეთი
                      და გაიხსენებს მის სახელს მარად!
ჰენეკი. 
                      თეთრი ალამი გავშალეთ -
                      მოიბღინძება მარშალი!
                      ქალებმა გზა აურიეს,
                      ქვეყანა მისცა ურიებს!
იაკუბ კაცი. ეს პოემაში არ წერია! ჰანეკ, რატომ იქცევი ასე? მარშალს ათას სიბილწეს აბრალებ...
ყველანი. მარშალი
                  მარშალმა
                  მარშალს
                  მარშლის
                  მარშლით
                  მარშლად
                  მარშალო
წოდებითი ბრუნვა - მარშალო!
ჰენეკი. მლოცველი, რაინდი, მებრძოლი - უშიში, ვითარცა უხორცო...
ყველანი. 
რაინდი
რაინდმა
რაინდს
რაინდის
რაინდით
რაინდად
რაინდო
წოდებითი ბრუნვა - რაინდო!
                    
ჰენეკი. მღვდელო ჰენეკ! ვიკარიუსო! ყველა ურია - მადაგასკარზე!
ყველანი. 
მადაგასკარი
მადაგასკარმა
მადაგასკარს
მადაგასკარის
მადაგასკარით
მადაგასკარად
მადაგასკარო
წოდებითი ბრუნვა - მადაგასკარო!
აბრამი. კარგი, გაჩუმდით! პატივცემულო თანაკლასელებო! ძვირფასო მეგობრებო! ძალიან ვწუხვარ, მაგრამ უნდა დაგემშვიდობოთ. მივდივარ. არა, მადაგასკარზე - არა. სასწავლებლად მივდივარ - ამერიკაში! ასე გადაწყვიტეს ჩვენმა რაბინმა და პაპაჩემებმა - ჰაიმმა და იაკუბმა, ბებიაჩემებმა - როზამ და ფეიგამ.
იაკუბ კაცი. ეგ როგორ? რატომ? აბა, ჩვენი კავშირი?! ჩვენი ბუნდი? (მღერის). ცუზამენ, ცუზამენ, დი ფონ ზი იზ გრეიტ! (განაგრძობს). ხომ მოვილაპარაკეთ, არსად წავსულიყავით? ჩვენ ხომ აქ გვინდოდა...
აბრამი. მამაჩემმა შლომომ და დედაჩემმა ესთერმა...
იაკუბ კაცი. აბა, მიცკევიჩი? ,,დაიძარ, მიწავ, და ორბიტა დატოვე ძველი, ჩვენ გამოგვყევი, რომ დავლაშქროთ წყალი და ხმელი...“?! დაგავიწყდა?
მენაჰემი. მორჩი რა, იაკუბ კაც! აბრამს ამერიკაში გზავნიან? ჰოდა, ძალიანაც კარგი, თუ გზავნიან. ყველას უნდა ამერიკაში!
იაკუბ კაცი. შენ რაღა იცი, შე სოფლელო?! აი, შენ ამერიკაში ნამდვილად არაფერი გესაქმება! ერთადერთი ადგილი, სადაც შენ და შენნაირებს ელიან, კიბუცია! წადი და დარგე კაქტუსები უდაბნოში!
რაქელკა. კარგი, ებრაელებო, ჩუმად! ნუ იდავებთ! დამშვიდდი, მენაჰემ! შენც დამშვიდდი, იაკუბ კაც! ყველას თავისი დანიშნულება აქვს. აბრამი ამერიკაში მიდის - ეს ყოფილა მისი ბედი. მორჩა და გათავდა!
ყველანი.

გზას მიუყვება ხომალდი სამი,
ზღვას არ აღელვებს, ცხრა იყოს თუნდაც...
არ შეტორტმანდეს მესაჭის სკამი -
ყველა კოლუმბმა იცოდეს უნდა.

ყველა მგზავრობას განაგებს ბედი -
აი, ეს არის თავი და ბოლო...
ვინც საიმედოდ შეიკრა ღვედი,
ამერიკაშიც ის ჩავა მხოლოდ.
                                                              IV გაკვეთილი

ჰენეკი. ბავშვებო, განათლების მინისტრის ბრძანებულების თანახმად,  კათოლიკური ლოცვა უნდა წარმოვთქვათ, ჩვენს თანაკლასელებს კი - ებრაელ ვაჟებს და ქალებს - ვთხოვ, ბოლო მერხებზე გადაინაცვლონ.

რაქელკა, დორა, მენაჰემი და იაკუბ კაცი უკან გადასხდებიან.

გმადლობთ. 
პოლონელები. ამინ!
ჰენეკი. მრწამს ერთი ღმერთი, მამა, ყოვლისა მპყრობელი... 
პოლონელები. შემოქმედი ცათა და ქუეყანისა, ხილულთა ყოველთა და არა ხილულთა, და ერთი უფალი იესუ ქრისტე, ძე ღმრთისა მხოლოდშობილი, მამისაგან შობილი უწინარეს ყოველთა საუკუნეთა...
ხორცნი შეისხნა სულისაგან წმიდისა და მარიამისაგან ქალწულისა...
მენაჰემი (დორას ეჩურჩულება).  მისმინე, ,,ლომჟაში“, კინოთეატრს ჰქვია ასე...
პოლონელები. და ჯუარს ეცვა ჩუენთვის პონტოელისა პილატესზე, ევნო და დაიფლა...
მენაჰემი (დორას ეჩურჩულება). ფილმს კი ჰქვია ,,ყველა ქალი მიყვარს“.
პოლონელები. და აღდგა მესამესა დღესა მსგავსად წერილისა, და ამაღლდა ზეცად, და მჯდომარე არს მარჯვენით მამისა...
მენაჰემი (დორას ეჩურჩულება). მაგარი ფილმია... იან კეპურა თამაშობს... ძაან სექსუალურია... იცი, ახალი ველოსიპედი მიყიდეს...
დორა (ჩურჩულით). სულელო...
ზიგმუნტი. მოგვიტევეთ, პატივცემულო მენაჰემ, ჩვენი ლოცვა ხელს ხომ არ გიშლით?
მენაჰემი. არა, მე ღმერთი არა მწამს. 
ჰენეკი. ჩვენ კი გვწამს, პატივცემულო მენაჰემ...
იაკუბ კაცი. მართლა? ყველას გწამთ? მაინც რისი გწამთ? რომელმა რწმენამ გიბრძანათ, ებრაელებს დახლები დაუნგრიეთო? სარკმლები ჩაულეწეთო? კასრები და ქილები გადაუყირავეთო? ფეხით გაუთელეთ ქაშაყი და მჟავე კობოსტოო? ვლადეკ, რომელმა რწმენამ გასროლინა ქვა ჩემი დისთვის, თავი რომ გაუტეხე?
რაქელკა. ვლადეკმა ქალს ქვა ესროლა? ამაზე რას იტყოდა რაინდი მიცკევიჩის პოემიდან?
ვლადეკი. აბა, რას აკიკინდა თხასავით?  (იაკუბ კაცისადმი). ისე, შენ გიმიზნებდი, უბრალოდ, აგაცილე.
იაკუბ კაცი. სირცხვილი შენ, ვლადეკ! და ამას მთელი მსოფლიო გაიგებს, ვინაიდან აბრამს მივწერ. ამას წინათ მივიღე მისი წერილი...
ზიგმუნტი. რას იწერება?
აბრამი. ძვირფასო გოგო-ბიჭებო! პატივცემულო თანაკლასელებო! ჩემი წერილის პირველი პწკარებით გამცნობთ, რომ 1938 წლის 18 აგვისტოს, დიდხნიანი, მაგრამ ძალიან საინტერესო მგზავრობის შემდეგ, ჩვენი გემი, სახელად - ,,ბატორი“, ამერიკაში ჩავიდა! ეს იყო საოცრება - მრავალი კვირის განმავლობაში ვიცურეთ, გადაჭედილ კაიუტაში კინაღამ სული ამოგვხდა, მაგრამ საბოლოოდ ჰორიზონტზე თავისუფლების ქანდაკება დავლანდეთ! მგზავრები სიხარულისგან თითქოს შეიშალნენ. ყველა რაღაცას გაჰკიოდა. 
ელის აილენდზე სასაზღვრო კონტროლის გავლისას ძალიან ვინერვიულეთ. მე ვიდექი და ველოდებოდი ათასობით სხვა ლტოლვილთან ერთად - აქ იყვნენ ებრაელები, იტალიელები, ირლანდიელები, აზიელები. ორი დღე ველოდეთ ჩვენს რიგს - ან ახალ სამყაროში მიგვიღებდნენ ან უკან გამოგვაბრუნებდნენ. ბოლოს და ბოლოს ჩემი რიგიც დადგა. ჩინოვნიკმა მკითხა:
      -What’s your name? 
·  აბრამ ხაბაზი ვარ-მეთქი, ვუპასუხე.
· აბრამ what?
· ხაბაზი-მეთქი, გავუმეორე, და ინგლისურად დავუმატე: - ბეიკერი.
· ოკ. - თქვა მან, და დაწერა: ,,აბრამ ბეიკერი“.
აი, ჩემო ძვირფასებო, ასე გახდა თქვენი აბრამ ხაბაზი აბრამ ბეიკერი! აქედან რა დასკვნა უნდა გამოიტანოთ? სწავლა, სწავლა და სწავლა! განსაკუთრებით, უცხოური ენები უნდა ისწავლოთ, უწინარესად კი - ინგლისური. თანამედროვე მსოფლიოში უიმისოდ ფონს ვერ გახვალ. გახსოვდეთ ეს, ძვირფასო მეგობრებო!
მარად თქვენი აბრამ ბეიკერი.

P. S. მაღალი ღმერთი გფარავდეთ!
მენაჰემი (დორასადმი). ჰა, რა გადაწყვიტე? წავიდეთ კინოში? ჩემი ახალი ველოსიპედით?
დორა. იცი, რა მითხრა მამაჩემმა? დაგინახავ მენაჰემთან ერთად მის ახალ ველოსიპედზე, და შეგიძლია შინ აღარ მოხვიდეო! ზოსკა წაიყვანე.
ზოსკა. რა ზოსკა?
დორა. გინდა მენაჰემს ახალ ველოსიპედზე შემოუსკუპდე და მასთან ერთად კინოში წახვიდე?
ზოსკა. რა ფილმია?
მენაჰემი (მღერის).
გინდ ქერა იყოს, გინდ შავგვრემანი -
შევიტკბო უნდა წყვილი მტევანი! 
ზოსკა. ეს იან კეპურაა! მინდა!
ზიგმუნტი. ზოსკა და მენაჰემი კინოში მიდიან! ფილმში იან კეპურა თამაშობს. მე როდის მათხოვებ? თუ გენანება?
პოლონელები (მუჯლუგუნებით უმასპინძლდებიან მენაჰემს).
მე ვსეირნობ მენაჰემის ახალი ველოსიპედით.
შენ სეირნობ მენაჰემის ახალი ველოსიპედით.
ის სეირნობს მენაჰემის ახალი ველოსიპედით.
ჩვენ ვსეირნობთ მენაჰემის ახალი ველოსიპედით.
თქვენ სეირნობთ მენაჰემის ახალი ველოსიპედით.
ისინი სეირნობენ მენაჰემის ახალი ველოსიპედით.
იაკუბ კაცი. ნამდვილი ბანდიტები ხართ! იცოდეთ, ინანებთ!
ჰენეკი. ბავშვებო, ჩვენ ლოცვა არ დაგვიმთავრებია. ასე არ შეიძლება. (ცდილობს, განაგრძოს). და მჯდომარე არს მარჯვენით მამისა...
პოლონელები. და კუალად მომავალ-არს დიდებით, განსჯად ცხოველთა და მკუდართა, რომლისა სუფევისა არა არს დასასრულ.
და სული წმიდა...
ერთი, წმიდა, კათოლიკე და სამოციქულო ეკლესია.
აღვიარებ ერთსა ნათლისღებასა მოსატევებელად ცოდვათა.
მოველი აღდგომასა მკუდრეთით.
და ცხოვრებასა მერმისსა მის საუკუნესასა, ამინ.

                                                              V გაკვეთილი
იაკუბ კაცი. მაგრამ განსჯად ცოცხალთა და მკვდართა, იესო ქრისტეს ნაცვლად, იოსებ სტალინი მოვიდა.
ჰენეკი. წითელი არმიის პატივსაცემად ებრაელებმა თაღი წამოჭიმეს.
ვლადეკი. წითელ დროშებს ებრაელებიც აფრიალებდნენ და პოლონელებიც. მამაჩემმა კი თეთრ-მეწამული დროშა გამოფინა!
ზოსკა. წითელარმიელებს ცხენები კი არა, ჯაგლაგები ჰყავდათ.
რაქელკა. შეგეცოდებოდა - ცარიელი ძვალი და ტყავი!
მენაჰემი. ცხენები იმ ყვავილებს დაერივნენ, რომლებითაც ჩვენ წითელარმიელებს ვეგებებოდით.
ზოსკა. წითელარმიელები ისე ურტყამდნენ საბრალო  ცხენებს, ასისხლიანებდნენ.
დორა. შურდათ, რომ მათ იშოვეს საჭმელი, თვითონ კი - ვერა.
რისეკი. მაღაზიებიდან, ხელში რაც მოხვდებოდათ, ყველაფერს იპარავდნენ!
ვლადეკი. ოფიცრებს სარტყლებზე ძეხვები ეკიდათ!
რისეკი. მეშუშეს, რაც საგოზავი ჰქონდა, სულ წაართვეს.
აბრამი. ალბათ ჰალვა ეგონათ?!
ვლადეკი. შემდეგ ამ საგოზავით გაითითხნა მთელი ქალაქი.
ჰენეკი. კათოლიკური ტაძარი კინოთეატრ ,,ავრორად“ გადააქციეს.
ვლადეკი. კინოს საზეიმო გახსნაზე ყველა ჩემი კლასელი მივიდა.
იაკუბ კაცი. ამხანაგებო! ძვირფასო თანაკლასელო გოგო-ბიჭებო!!! აი, ეს ნანატრი დღეც დადგა! ჩვენც გვესტუმრა ყველაზე მნიშვნელოვანი ხელოვნება, როგორც  უწოდა კინემატოგრაფს დიდმა ლენინმა. დღეს კი - მადლობა დიდ სტალინს! ჩვენც გვაქვს კინოთეატრი ,,ავრორა“ ანუ ,,ცისკრის ვარსკვლავი“. სალამი შენდა, ვარსკვლავო თავისუფლების! ადრე როგორღა იყო? სიტყვას გადავცემ პოეტს.
მენაჰემი მაიაკოვსკის განასახიერებს, ზოსკა - ცხენს.
მენაჰემი. ვლადიმირ მაიაკოვსკი. ცხენებისადმი კარგი დამოკიდებულება.
ულაგმო იაბო
აწყვეტას ითხოვს.
რაღაცას მიამბობს
სიმღერით თითქოს:
თქარათქური
ტარატურა
ქალაქური
ხარახურა
ქუჩაა სრიალა,
ქარ-წვიმით სავსე: 
ცარგვალი გრიალით
გვექცევა თავზე.

ჩაშავდა ქვეყანა,
ჩამოწვა შვავი:
ყინულს დაეხალა
იაბო გავით.

და თითქოს სამყაროს
შეიძრა ღერძი.
გაისმა ყაყანი,
გამოჩნდა თერძი.
იცინის მავანი,
ქშენით და ლხენით:
· დაიქცა თავანი,
დაეცა ცხენი!

თერძიც ხალხს დანებდა,
მოწკურა თვალი...
ერთხმად ხარხარებდა,
კაცი თუ ქალი.

მჭლე მზერა კიაფობს,
მიხსენი შენო,
ჩავხედე იაბოს,
ვუთხარი: ,,ცხენო,

ჩვენ განა ვნებივრობთ,
ჩვენც გვინდა შველა,
შენებრ ცხენები ვართ
ცოტ-ცოტა ყველა“.

წამოხტა იაბო,
დაეხსნა ვარამს...
ბაგისკენ მიაპობს
ქუჩების წკვარამს.

ებმის ქარაშოტებს,
კუნტრუშებს მკვირცხლად...
თითქოსდა ფაშატი
გადიქცა კვიცად.

სულ მემახსოვრება
ამბავი წმინდა:
შრომად და ცხოვრებად
ეს წამი ღირდა!
            
იაკუბ კაცი. ამხანაგებო! ძვირფასო თანაკლასელო გოგო-ბიჭებო! შრომად და ცხოვრებად ღირდაო, პოეტმა. მართალიცაა, შრომაც გვიღირს და სიცოცხლეც! კიდევ ერთხელ გმადლობთ. ახლა კი, ვიდრე ჩვენი პროგრამის შემდეგ ნაწილზე გადავიდოდეთ ანუ გაგიმასპინძლდებოდეთ და საცეკვაოდ მიგიწვევდეთ, სიტყვის წარმოსათქმელად ვიწვევ კინოთეატრ ,,ავრორას“ დირექტორს.
მენაჰემი. როგორც ამხანაგმა კაცმა მოგახსენათ, აქ, კათოლიკეთა ყოფილ ტაძარში, ამიერიდან კინოთეატრი ,,ავრორა“ იქნება, და მე, მისი დირექტორი, გპირდებით, რომ არასოდეს მოიწყენთ, ამხანაგებო. ხვალვე გეპატიჟებით მსოფლიო კინემატოგრაფის შედევრის სანახავად - ამ ფილმს, რომელიც ეიზენშტეინმა გადაიღო, ჰქვია ,,ოქტომბერი“. მომავალ კვირას წარმოგიდგენთ კომედიას ,,მხიარული ახალგაზრდობა“, შემდეგ - ,,ცირკს“, მას შემდეგ კი - ,,ოქროს ციებ-ცხელებას“...
რისეკი. ,,ყველა ქალი მიყვარს“ - ამ ფილმს არ გვიჩვენებთ?
მენაჰემი. ეგეც იქნება. თუმცა ერთი რამ უნდა გთხოვოთ ყველას: ავეჯით უნდა დაგვეხმაროთ - მაყურებელთა დარბაზში ტაძრიდან ეგებ სკამები შემოზიდოთ... სულ ერთია, ხვალ-ზეგ დახურავენ...
რისეკი კარისკენ მიემართება.
იაკუბ კაცი. საით გაგიწევია, რისეკ?
რისეკი. ძირს ურიების კომუნა! გაუმარჯოს პოლონეთს! (გადის).
იაკუბ კაცი. სამწუხაროა, ამხანაგებო! მოდი, უფრო სასიამოვნო ნაწილზე გადავიდეთ. მაგალითად, ცეკვებზე! ოღონდ კიდევ ერთი საორგანიზაციო საკითხი... ლუდი უფასოა, თითოს ორ-ორი ბოთლი ერგება. რისეკის ლუდს გთხოვთ ხელს ნუ ახლებთ. (რთავს გრამოფონს. ჟღერს საბჭოთა ვალსი. ყველა ცეკვავს).
მენაჰემი (დორასადმი). ვიცეკვოთ?
დორა. ყველაფერი ეს ცუდად დამთავრდება, მენაჰემ.
მენაჰემი. ცუდად რატომ უნდა დამთავრდეს? 
დორა. ჩვენ ბავშვი გვეყოლება, მენაჰემ.
მენაჰემი. ძალიან კარგი. ჰოდა, ვიქორწინოთ. ხელის მოწერა ახლა სამი მანეთი ღირს, და ნებართვაც არ სჭირდება.
დორა. გაყრა რა ღირს?
მენაჰემი. გაყრა - ხუთი მანეთი.
დორა. სულელო!
მენაჰემი. სამაგიეროდ, შენ ხარ ბრძენთაბრძენი.
ვლადეკი (რაქელკასადმი). რაქელკა, ვიცეკვოთ? (ცეკვავენ). აი, რას გეტყვი მე შენ, რაქელკა! მე ეს საბჭოთა კავშირი მომწონს კიდეც. აღარც მდიდრები, აღარც - ღარიბები. ყველა ძველებური წესი დაივიწყეს. ებრაელს შეუძლია პოლონელთან ერთად ლუდი დალიოს. იცეკვოს. და სიტყვასაც არავინ გეტყვის. ვერ ვიტან ამ ანაფორებში გამოწყობილ თაღლითებს. ყველაფერი მაგათი ბრალია.
რაქელკა. მორჩი, ვლადეკ, ჯობია იცეკვო.
ჰანეკი და ზიგმუნტი ზოსკას უახლოვდებიან.
ზიგმუნტი. ზოსკა, შენ რა, გააფრინე? თავი მართლა ცხენი ხომ არ გგონია?
ჰანეკი. ცხენს განასახიერებ?
ზოსკა. ეს ცხენი არ არის.
ზიგმუნტი და ჰანეკი. აბა?!
ზოსკა. პოლონეთია.
ზიგმუნტი და ჰანეკი. ვიცეკვოთ?
ზოსკა. ორივესთან?
ზიგმუნტი. ჩვენგან რომელი უფრო მოგწონს?
ზოსკა. ორივე ხეპრეები ხართ. მაგრამ ჰენეკი უფრო ლამაზია.
ჰენეკს ეცეკვება. ზიგმუნტი იაკუბ კაცს უახლოვდება. 
ზიგმუნტი. გაგვიმარჯოს!
იაკუბ კაცი. გაგვიმარჯოს! (ერთმანეთს ბოთლებს მიუჭახუნებენ). აი, რას გეტყვი, ზიგმუნტ. იცხოვრე და სხვებსაც მიეცი სიცოცხლის უფლება. ვინც ძველი გაიხსენოს, თვალიც დავსებია... ჩვენ ხომ კლასელები ვართ! ეგრე არ არის? კი თუ არა? (ყველასადმი). ვიცეკვოთ, ამხანაგებო: ერთი და ორი და სამი! ერთი და ორი და სამი! (ზიგმუნტისადმი). კი მაგრამ, რისეკს ვინ ჰგონია თავი? გამომივიდა ეგეც გმირი და რაინდი... (ყველასადმი). არ ვიმღეროთ? (იწყებს) Широка страна моя родная…
 ყველანი მღერიან.

                                                                    VI გაკვეთილი
რისეკი. არავითარი გმირობა არ მომნდომებია. უბრალოდ, არ შემეძლო იმის ყურება, როგორ ამცირებენ პოლონელებს!
ზიგმუნტი. მამაჩემი მაშინვე აიყვანეს. იმ თეთრ-მეწამული დროშის გამო. მე და ეგ ვერასოდეს ვუგებდით ერთმანეთს. ერთი ბეწო რამე და... მაშინვე ქამარს დასწვდებოდა ხოლმე. დედაჩემსაც სცემდა. ახლა კი, დედაჩემიც იძულებულია დაიმალოს და მეც. კი მაგრამ, როდემდე? მთელი ცხოვრება მალვაში უნდა გავატარო?
ვლადეკი. საბჭოთა კავშირი აღარ მომწონს, და გადავწყვიტე, ვიბრძოლო. აჯანყება უნდა მომზადდეს. შევიარაღდეთ. ნამდვილი პოლონელი ასე მოიქცეოდა. დედაჩემს გამოვუტყდი. ნაჯახი მოიტანა და მითხრა, რომ ჯერ ის ამეჩეხა და მერე წავსულიყავი აჯანყების მოსაწყობად.

ჰენეკი. ჩვენ ჩამოვაყალიბეთ იატაკქვეშა ორგანიზაცია ,,თეთრი არწივი“.
ზიგმუნტი. ქუჩაში საბჭოთა კონსტიტუციას არიგებდნენ. გამოვართვი. წავიკითხე. ის ვიპოვე, რაც მაინტერესებდა. რომ საბჭოთა კავშირში შვილი, მამის გამო, პასუხს არ აგებს. მღვდელს ქაღალდი გამოვართვი და წერილი მივწერე სტალინს.
იაკუბ კაცი. აბრამის ბარათი მოვიდა.
აბრამი. ძვირფასო გოგო-ბიჭებო! პატივცემულო თანაკლასელებო! ხომ კარგად ხართ? მთელი მსოფლიოდან ცუდი ამბები მოდის, მე კი, თქვენს აბრამს, იმის გაგონება მსურს, როგორ არიან რაქელი და დორა, ასევე - ზოსკა? გათხოვდნენ თუ არა? კარგი, გამრჯე ქმრები შეხვდათ თუ არა? რაქელკას ამბავი სხვებზე მეტად მაინტერესებს: ოდესღაც ძალიან მიყვარდა. შენ რასა იქმ, იაკუბ კაც? როგორ არის ჩვენი სიმპათიური მენაჰემი? ნუთუ ადრინდელივით ყველა გოგოს ისევ ეგ უყვარს? დაბოლოს, რასა იქმს ჩვენი ოთხი მუშკეტერი - ზიგმუნტი, რისეკი, ჰენეკი და ვლადეკი?
მე ვსწავლობ. ეს საქმე იოლად გამომდის. ჩემს ცოლს დებორა ჰქვია. პირველ შვილს ველოდებით. არ დამივიწყოთ. მარად თქვენი აბრამი.
რაქელკა. ახალი ამბავიც ასეთი უნდა! თურმე აბრამს ვყვარებივარ! აღარც კი ვიცი, როგორ მოვიქცე...
ზოსკა. ბევრი აღარ მიფიქრია - გადავწყვიტე... და ოლესს წავყევი ცოლად. ბებერი იყო. ჩემთან დაწოლაც არ უცდია. დედაჩემი მოელაპარაკა, რომ მეურნეობა ჩემს სახელზე გადმოეწერა. ღმერთმა იცის, ეს როდი მოხდება, მაგრამ მაინც... აბა, ვის დავლოდებოდი?
ზიგმუნტი. წერილმა გაჭრა. მოსკოვიდან ჩვენს შინაგან საქმეთა კომისარიატს გადმოუგზავნეს, მე კი მაცნობეს, რომ საქმეს განიხილავენ, და დამიბარეს. მივედი. თვითონ მაიორმა მიმიღო. პაპიროსით გამიმასპინძლდა და პოლონურად მითხრა: ,,ძალიან მიხარია, რომ გაგიცანით, პან ზიგმუნტ“. მკითხა, რას ვფიქრობდი კინოთეატრ ,,ავრორაში“ გამართულ საღამოზე, რისეკის საქციელზე, ,,დომბროვსკის მაზურკაზე“ ანუ პოლონელთა ჰიმნზე, რომელიც მაიორს თურმე ზეპირად სცოდნია - ყველა კუპლეტი მიმღერა. ჩვენ დიდხანს ვისაუბრეთ იმაზე, თუ რატომ არიან ებრაელები ასეთი წამხედურები, პოლონელები კი - ასეთი მგზნებარე პატრიოტები. მაიორმა შემომთავაზა, ჩვენთან ითანამშრომლე, გვარად პოპოვი იქნებიო.
რისეკი. ჯერ შინაგან საქმეთა კომისარიატის ერთი მაიორის მოკვლა გადავწყვიტეთ. არ მახსოვს, ვისი იდეა იყო. მგონი - ჩემი. ყველაფერი მოვამზადეთ. ბინა, სადაც შევხვდებოდით. იარაღი. ყოველი შემთხვევისათვის, შინ ღამეს აღარ ვათენებდი. საღამოს მე, ზიგმუნტმა და ჰენეკმა ცოტა დავლიეთ. 
ჰენეკი. გავილეშეთ, როგორც იტყვიან... ზიგმუნტმა მოიტანა შინნახადი  შავი ქლიავის არაყი. მღვდელ მატეუშის ,,ანტისემიტის სიმღერათა კრებულიდან“ სიმღერებს ვბღაოდით და ვტიროდით.
პოლონელები. 
უფალი, ბევრი ასწლეულია,
კალთით გვიფარავს, რაც შეუძლია.
გაწყვიტა, როგორც მინდვრის მღრღნელები,
თურქ-თათარ-შვედნი, გერმანელები,
ნუ გაგაკვირვებს ეს თხოვნაც ერთობ -
ებრაელთაგან გვიხსენი, ღმერთო!
რისეკი. ასე არასოდეს დამვთვრალვარ. ისიც კი ვერ შევამჩნიე, როდის წავიდნენ ზიგმუნტი და ჰენეკი.
იაკუბ კაცი. ჩემს წასაყვანად ღამით მოვიდნენ. შინაგან საქმეთა კომისარიატიდან იყვნენ. მიბრძანეს, ჩაიცვიო. ნივთების წაღებაზე უარი მითხრეს. ვიფიქრე, მორჩა, დასახვრეტად მივყავარ-მეთქი. ხმას არ იღებდნენ. არყის სუნი ასდიოდათ. მათი ტყავის ქურთუკებიც ძალიან ყარდა... იმ ზამთარს დიდი თოვლი მოვიდა. მარხილში ჩამსვეს და ტყისკენ წამასრიალეს. სიცივისა და შიშისგან ერთიანად ვცახცახებდი. რომელიღაც ძველი საბანი მომცეს. ღმერთო! რა დავაშავე? ის, რომ ანგარიშში კინოთეატრის გახსნის შესახებ არ ჩავწერე, რისეკმა როგორ წამოიყვირა: ,,პოლონეთი ჯერ ისევ ცოცხალიაო?!“ ღმერთო! ან იქნებ სულაც იმ ბარათის გამო უნდა დამხვრიტონ, ამერიკიდან აბრამმა რომ გამომიგზავნა?რომელიღაც საგუშაგომდე მივედით. იქიდან რისეკი გამოიყვანეს და მკითხეს: ,,ვინ არის ეს?“ ვინ არის და, რისეკია-მეთქი, ვუპასუხე. აბა, რა უნდა მეთქვა? რისეკმა შემომხედა და რაღაც ჩაიბურტყუნა. ვერ გავარჩიე, რა თქვა. ისღა დავინახე, ერთ-ერთმა კონდახი როგორ მისცხო სახეში. სისხლი წასკდა.
რისეკი. თავიანთთან მიმიყვანეს და მკითხეს: ,,რა გქვიაო?“. მე ვუთხარი, ესა და ეს ვარ-მეთქი. მეუბნებიან, ტყუი, შენ ხარ იასენი, იატაკქვეშა ტერორისტული ორგანიზაცია ,,თეთრი არწივის“ მეთაურიო. მე ვუთხარი, რაღაც გეშლებათ-მეთქი. მაშინ ერთმა მათგანმა ღუმელიდან თხილის ტოტი გამოიღო, ძირს დამაგდეს, პირი ჩემივე ქუდით დამიცეს, ერთი ფეხებზე დამაჯდა, მეორემ თავი გამიკავა, მესამე კი ისე მცემდა, ქუდისგან ნაფლეთებიღა დარჩა. მერე კედლისკენ მიმაბრუნეს, ტაბურეტზე დამსვეს, თმაში მწვდნენ და თავს კედელზე მარტყმევინებდნენ, თან ისე ძლიერად, რომ, ვიფიქრე, გათავდა, მშვიდობით, შენ ჩემო თავო-მეთქი. თმას ბღუჯა-ბღუჯა მწიწკნიდნენ. თან სულ იმას ჩამჩიჩინებდნენ, გამოტყდი, ვინ შედის თქვენს ორგანიზაციაშიო. ვიფიქრე, სხვებსაც ჩემსავით გაუსწორდებიან, სჯობია, მარტო მე ვეწამო-მეთქი. არ მეგონა, ადამიანს ამდენის მოთმენა თუ შეეძლო.
ზიგმუნტი. მინდოდა, ვიღაცას გამოვტყდომოდი. ჰენეკი სუსტია, ვერ გაუძლებს. ვლადეკი - მით უმეტეს. რისეკი კი ყოველთვის ძლიერი იყო.
ჰენეკი. გამიმართლა. საგუშაგოდან რომ ვბრუნდებოდით, ზიგმუნტმა თქვა, შინ გათენება არ აღირს ყოველი შემთხვევისთვისო. ეგრეც მოვიქეცი. მას მერე, რაც რისეკი აიყვანეს, შინ აღარ გამოვჩენილვარ. სოფელში წავედი. სხვადასხვა ადგილას ვცხოვრობდი. მღვდლებთან. ტაძრის საქმეებში ვეხმარებოდი. მერე გერმანელები მოვიდნენ.
ვლადეკი. რისეკის ამბავი რომ გავიგე, ზიგმუნტი და ჰენეკი კი გადაიკარგნენ, მივხვდი: დედაჩემი მართალი იყო. დავასკვენი, რომ აჯანყებისთვის ჯერ მზად არ ვიყავით. ვცდილობდი, თვალში ზედმეტად არავის მოვხვედროდი - ყოველი შემთხვევისთვის.
რაქელკა. მამაჩემს წისქვილი ჩამოართვეს და სახელმწიფოს გადასცეს. დირექტორად ვიღაც რუსი დანიშნეს, სამკლასდამთავრებული. ზუსტად ერთი თვის შემდეგ წისქვილმა მუშაობა შეწყვიტა. მამაჩემი გამოიძახეს. გაირკვა, რომ ტურბინა გაუტეხიათ. შვეიცარიული. მამაჩემმა განვადებით იყიდა. 37-ში. ციურიხში. ახალ ,,მერსედესზე“ ძვირი ღირდა. ხუთი ათასი დოლარი. ეგ იყო ჩვენი სიმდიდრე. მამაჩემმა ეს ვერ გადაიტანა. ჩამოხმა, შავი ფერი დაედო, დასნეულდა და რამდენიმე კვირის შემდეგ გარდაიცვალა. თითქოს გადნა თუ გალხვა. მე გერმანულის სწავლა დავიწყე.
მენაჰემი. მომბეზრდა ეს კინოსეანსები. ცენტრი ახალ ფილმებს არ მაძლევდა. მივლინებაში გამიშვეს რამდენჯერმე - ბელოსტოკში, ერთხელ - ვილნოში, მერე - ლვოვში. ეს მომწონდა - ბანკეტები, სასტუმროები, კინომოყვარულები. კინომოყვარული ქალები. მაგრამ რამდენჯერ უნდა უყურო ,,მხიარულ ახალგაზრდობას“ ან ,,ჯავშნოსან პოტიომკინს?“ თუ გინდა, ჩაპლინი იყოს? არ არსებობს ხელისუფლება, რომელიც ადამიანს აიძულებს, ორჯერ ნახოს ერთი და იგივე ფილმი.
დორა. მეშინოდა. უფრო და უფრო მეტად. მენაჰემმა შინ გვიან დაბრუნებას მოუხშირა. სულ მთვრალი იყო. ბავშვი ხშირად ავადმყოფობდა. ხშირად ვჩხუბობდით. კიდევ დალიე, შე ჭკუასუსტო?
მენაჰემი. დამშვიდდი, ჩემო პატარა, თორემ გაგშორდები!
დორა. რაღას უცდი, გამშორდი და წაეთრიე შენს კახპებთან!
რისეკი. ერთ ღამით - მარტი იყო თუ აპრილი, მიწა ლღვებოდა - სამნი მოვიდნენ, ორთვალაში ჩამსვეს, ტყეში წამიყვანეს, ნიჩაბი მომცეს და ორმოს ამოთხრა მიბრძანეს. ,,შენი სამარე იქნებაო“. დავიწყე თხრა. ხმა არ ამომიღია. ერთხელ შევხედე ცას. იმდენი ვარსკვლავი ღვიოდა! დავინახე დიდი დათვის თანავარსკვლავედი და პოლარული ვარსკვლავი. და ყველაფერი ისე დამენანა! განსაკუთრებით, საკუთარი თავი. რატომ უნდა მოვკვდე ასე ახალგაზრდა? ვისთვის? ჩემი კლასელისთვის? იაკუბ კაცის გულისთვის? ორმო ამოვთხარე და ვთქვი: ,,მზად არის“. ,,კარგი“, - თქვა ლეიტენანტმა, - დღეს აღარ დაგხვრეტთ. კიდევ იფიქრე. გამოტყდი. სიმართლეს იტყვი - შინ დაბრუნდები. არ იტყვი - ისევ აქ წამოგიყვანთ. ორმო მზად არის“.
იაკუბ კაცი. ეს რაღაც კოშმარი იყო. ყოველ დღე ვიღაცას აპატიმრებდნენ და მიჰყავდათ. ყველაფერზე რიგი იდგა. პურზე. ბურღულეულზე. კარტოფილზე. მარილზე. ნავთზე. აბსოლუტურად ყველაფერზე. შეიძლებოდა გაგიჟებულიყავი. მარტო კინოთეატრში აღარ დადიოდა არავინ. ვიფიქრე, თუ ეს არის მათი დაპირებული სამოთხე, მე უარს ვამბობ-მეთქი. 
ზიგმუნტი. მამაჩემზე არაფერი ვიცოდი. არც რისეკზე. ისევ ლომჟას ციხეში არიან გამომწყვდეულნი? ან იქნებ ციმბირში გადაიყვანეს? ეგებ დახვრიტეს კიდეც? რამდენი ხალხი გაქრა უკვალოდ. ერთხელ მაიორმა გამომიძახა, რაღაც კითხვა მაქვსო. გავბრაზდი და მივახალე, თქვენ მე მომატყუეთ, არც რისეკი გამოუშვით, არც მამაჩემი, აღარ მსურს თქვენთან მუშაობა, სხვა მოძებნეთ-მეთქი. მაიორმა გაიღიმა და თქვა: ,,პოპოვ, შენ რა გგონია, ერთადერთი ხარ? გგონია, მარტო შენ წერ დასმენის ბარათებს?“
ყველანი. 
კოსტიუშკოს ბუნტი მიტომ ენება,
ამოეშანთა რუსის ხსენება.
კვლავ გლეხკაცია ჩვენი ნუგეში -
მკვდარსაც ღვთისმშობლის სძინავს უბეში.

                                                                     VII გაკვეთილი
იაკუბ კაცი. ღამით უცნაური სიზმარი ვნახე. ძრწოლისმომგვრელი. თითქოს პარმაღზე გამოვედი - ასე მესიზმრა...ვხედავ: ყველგან - მესერთან, ღია ჭიშკართან - შავი მგლები დგანან და ეშვებს აელვებენ. ღმერთო, ვფიქრობ, ვინ გაუღო ამათ ჭიშკარი? კარს ვკეტავ, ისინი კი სარკმელთან მორბიან, ამოხტომას ლამობენ, გაცოფებული მიყურებენ, დრუნჩებით მინებს ეხეთქებიან, ვწვდები საჩხრეკს და სახეში ვურტყამ. ამაოდ. მეღვიძება. ვიღაცამ ლამის კარი ჩამოიღო. გული ლამისაა ამომივარდეს. ვაღებ. ზღურბლზე მენაჰემი დგას ჩემოდნით.
მენაჰემი. იაკუბ, სადღაც უნდა გადაიკარგო, სანამ ყველაფერი დამშვიდდება.
იაკუბ კაცი. მაინც სად?
მენაჰემი. არ ვიცი!
დორა. მე რაღას მიპირებ? ან - ბავშვს? ჩვენ სად წავიდეთ, მენაჰემ?
მენაჰემი. დორა, თქვენ არაფერს გიზამენ. ქუჩაში არ გახვიდე. თვალში ნურავის შეეჩხირები. ყველაფერი რომ დასრულდება, დავბრუნდები.
დორა. ეჰ, მენაჰემ, რამდენჯერ გითხარი, შენს ადგილას დაეტიე-მეთქი.
იაკუბ კაცი. მინდოდა, მენაჰემისთვის მომეყოლა აბრამის წერილის ამბავი, მაგრამ ჩემკენ არც შემობრუნებულა, ისე წავიდა. გავიპარსე. დავიბანე. ოდეკოლონი მივისხურე. სუფთა საცვლები ჩავიცვი, თეთრ სადღესასწაულო პერანგსა და შავ კოსტიუმში გამოვეწყვე. ფეხსაცმელი გავწმინდე. ჯიბეში დოკუმენტები ჩავიწყვე, ცოტა ფული და აბრამის წერილი. შინიდან გამოვედი. ქუჩა თითქმის ცარიელი იყო. აღემართათ თაღი, რომელზეც გირჩებით შეკოწიწებულ სვასტიკას დაინახავდი. უბადრუკი სანახავი იყო. ჩვენ რომ ორი წლის წინ აღვმართეთ, ნამგლითა და უროთი, იმას ახლოსაც კი ვერ დაუდგებოდა! ასე გავიფიქრე და გზა განვაგრძე. ვხედავ, სკოლის ქუჩიდან გადმოუხვიეს. ვლადეკი, ჰენეკი, რისეკი და ზიგმუნტი იყვნენ. რისეკი საშინლად გამოიყურებოდა. ფერი მთლად დაეკარგა.
ვლადეკი. მე პირველმა შევნიშნე. ,,ო“, ვამბობ, ,,იაკუბიც აქ ყოფილა!“
ჰენეკი. იაკუბი ვინღაა?
ზიგმუნტი. იაკუბ კაცი.
იაკუბ კაცი. ჩემგან ათ ნაბიჯში გაჩერდნენ. დგანან და მიყურებენ. მინდოდა მეთქვა, აბრამისგან წერილი მივიღე და ჯიბეში მიდევს-მეთქი, მაგრამ ისეთი მზერა ჰქონდათ, მოვბრუნდი და გავიქეცი.
რისეკი. დაიჭი!
ზიგმუნტი. არ გაუშვა!
ვლადეკი. არ გაგექცეს!
ჰენეკი. დავეწიე და ფეხი დავუდე!
იაკუბ კაცი. წავფორხილდი. დავეცი. ცემა დამიწყეს. ფეხებს მირტყამდნენ!
ვლადეკი. მე არ დამირტყამს.
ზიგმუნტი. აბა, იაკუბ კაც, ჩაგვივარდი ხელში?
რისეკი. ძაღლისშვილო!
ჰენეკი. დამსმენო!
იაკუბ კაცი. რა უნდა მეთქვა? რომ, ყველაფერი ისე როდი იყო, როგორც ჰგონიათ? მეკითხა, რატომ მექცევით ასე-მეთქი? იმასღა ვცდილობდი, დამეფარა თავი, მუცელი და საზარდული. ვიგრძენი, ნეკნები ჩამიმტვრიეს. არა უშავს, გავიფიქრე, მომირჩება. ახია ჩემზე. ბრიყვი ვარ. უცებ ჩემს ცემას შეეშვნენ. აი, ახლა კი ყველაფერს ავუხსნი, გავიფიქრე. მაგრამ რის თქმა შემეძლო? პირი სავსე მაქვს რაღაც ბლანტით და წებოვნით. ხელისგულზე დავიფურთხე. სისხლი აღმოჩნდა.
მენაჰემი. პეცინოვიჩების ბაღში, მოცხარის ბუჩქში ვიმალებოდი - პეცინოვიჩების სახლის წინ სცემდნენ იაკუბ კაცს. ღობის ღრიჭოდან ვხედავდი, როგორ ურტყამდნენ ფეხებს, შემდეგ უეცრად მოეშვნენ. მძიმედ სუნთქავდნენ. მარათონელებივით, კინოში რომ მინახავს. დავინახე, იაკუბი ნელ-ნელა როგორ ადგა და წავიდა. მთვრალივით მიქანაობდა. 
ვლადეკი. ,,თავი დაანებეთ“, - ვთქვი მე.
იაკუბ კაცი. მთავარია, გავაღწიო. ამათ მოვცილდე. არ გამომედევნებიან. მთავარია, გავაღწიო. მზე ანათებდა. ორთვალაში შებმული ცხენი თვალს არ მაცილებდა. გლეხმა კისერზე თივა დაჰკიდა. კიდევ დიდხანს იდგებიან, გავიფიქრე. ევრიკა! არქიმედეს კანონი! როგორ იყო?
ზიგმუნტი. პეცინოვიჩების ღობესთან მივედი და ფიცარი მოვტეხე.
ჰენეკი. მე მოვტეხე პეცინოვიჩების ღობეს ფიცარი. 
მენაჰემი. ორი ნაბიჯიღა მაცილებდა მათ, როცა ფიცრების მოტეხა დაიწყეს, მაგრამ ვერც ერთმა ვერ შემამაჩნია. ისეთი გაცოფებულები იყვნენ. მე მოცხარის ბუჩქში ვიმალებოდი, მერე ოთხით გავბობღდი ბაღის მეორე ბოლოსაკენ. გადავწყვიტე, ტყის გავლით მიმეღწია ზოსკამდე. ეგებ დამმალოს? ზოსკას გარდა, სახლში არავინ იყო. თავლაში დავიმალე. ცოტა ხნის შემდეგ ვხედავ: მოდის ზოსკა და ვედრო მოაქვს, ღორებს რომ აჭამოს. ,,ზოსკა!“ - ვეუბნები...
ზოსკა. ღმერთო! მენაჰემ, აქ რას აკეთებ?
მენაჰემი. დამმალე, ზოსკა, მეძებენ...
ზოსკა. ვინ? ვინ გეძებს?
მენაჰემი. ზიგმუნტი, რისეკი, ჰენეკი და ვლადეკი! მათ ფიცრებით სცემეს იაკუბ კაცს.
ზოსკა. სხვენში აძვერი. ოლესი იქ არ იხედება ხოლმე.
რისეკი. მე ყველაზე მსხვილი ფიცარი მოვტეხე ღობეს. კაცი უკვე ბაზრის მოედანს უახლოვდებოდა, როცა დავეწიე და თავში ჩავცხე. მან რამდენიმე ნაბიჯი გადადგა და პირდაპირ თავისი სახლის ჭიშკართან ჩაემხო.
ჰენეკი. ფიცარი რამდენჯერმე ჩავცხე. ხელში შემომატყდა, ეტყობა დამპალი იყო.
ზიგმუნტი. ხალხმა შეკრება დაიწყო. მე ვთქვი, რომ ამ ძუკნის გაგდებულმა რისეკი წითლებთან დაასმინა, მამაჩემს კი, მისი წყალობით, ციმბირში ამოხადეს სული. როგორც სხვა პოლონელებს. და ფიცარი ჩავცხე.
ვლადეკი. მანამდე სცემდნენ იაკუბს, ვიდრე ფიცრები ნაფოტებად არ იქცა. ,,ეყოფა!“ - ვთქვი მე. მაგრამ ბრბოს რომელიღაც ქალი გამოეყო და თქვა, არა, არ ეყოფაო. ყველა იდგა და უყურებდა. კაცი ფრჩხილებით ფხაჭნიდა ქვაფენილს.
იაკუბ კაცი. ისე მტკიოდა, რომ ტკივილის შეგრძნება დავკარგე. სასაცილოა-მეთქი, გავიფიქრე. მე ხომ ფიზიკაში ,,ხუთიანი“ მქონდა. ქიმიაშიც. მათემატიკაშიც. არადა არქიმედეს კანონს ვერ ვიხსენებ. და სულს ვღაფავ ჩემივე სახლის ჭიშკართან.
რისეკი. იტანჯებოდა. სული ვერა და ვერ ამოუვიდა. შემეცოდა. ჭიშკართან ქვები დავლანდე. ერთი მათგანი ავიღე. ასე - ათი-თხუთმეტი კილო იქნებოდა... უხეშად რომ ვთქვათ, რა თქმა უნდა. მაღლა ავწიე და მთელი ძალით ჩავათხლიშე თავში. რაღაცამ გაიტკაცუნა. სახეში რაღაც თბილი შემესხა. თითით მოვსინჯე. კაცის ტვინი იყო.
ვლადეკი. რისეკმა კაცის სისხლითა და ტვინით გათხუპნილი თითი გაილოკა.
ჰენეკი. ამოვარწყიე.
ზიგმუნტი. ხალხი შეგროვდა. მე ვთქვი: ,,ჩვენს ქალაქში კიდევ ბევრია იაკუბ კაცისნაირი!“
რისეკი. ეს მენაჰემი სადღაა, კინოზე რომ ჭკუას კარგავს?
ვლადეკი. დედაჩემი უნდა ვნახო. დავპირდი. მელოდება. და წავედი. დედაჩემთან - არა, რაქელკასთან წავედი. ვუთხარი: ,,სადმე დაიმალე! მათ იაკუბ კაცი მოკლეს ზედ ბაზრის მოედანზე“.
რაქელკა. ვინ მოკლა კაცი? მე სადღა უნდა დავიმალო, ვლადეკ?
ვლადეკი. მე დაგმალავ, რაქელკა.
რისეკი. მოედნის შადრევანზე დავიბანე.
ზიგმუნტი. წამო, მენაჰემთან წავიდეთ! კაცს ჯიბეები მოვუსინჯე. მას თან ჰქონდა პასპორტი, ათი მანეთი, სუფთა ცხვირსახოცი და აბრამის წერილი.
აბრამი. ჩემო ძვირფასო მეგობარო იაკუბ კაც!
მე სკოლა დავამთავრე, რაბინად მაკურთხეს და პირველი კრავიც შევწირე მსხვერპლად. სადილის შემდეგ მთელი სკოლა Battery Park-ში წავედით, სადაც ერთმანეთს აფროსნობაში ეჯიბრებიან, ესპლანადიდან კი ძალიან ლამაზად ჩანს Liberty Island და Statue of Liberty. მგონი მთელი ნიუ-იორკი იქ იყო. ყველა ხომალდი ძალიან ლამაზად გამოიყურებოდა! მოხდენილებიც და მუცელგამობერილებიც, პატარებიც და დიდებიც, გრძელებიც და მოკლეებიც, სამანძიანებიც, ორანძიანებიც, ერთანძიანებიც... ტალღებზე ირწეოდნენ. მახსოვს, პირველი მივიდა ლამაზი ორანძიანი იახტა - «Swallow». მერცხალი.
ხედავ, პოლონური არ მავიწყდება, მიუხედავად იმისა, რომ ახლა ჩემი ენა ინგლისურია.
შენ რაღას მეტყვი? როგორ არიან ჩვენი კლასელები? რატომ არავინ მწერს?
მოკითხვა ყველას. მარად თქვენი აბრამ ბეიკერი.
P. S. ხშირად ვფიქრობ ყველა თქვენგანზე.
                                                                   VIII გაკვეთილი

დორა. ძალიან გავბრაზდი მენაჰემზე. როცა საჭიროა, არასოდესაა ჩემ გვერდით. პატარას მუცელი სტკივა. კამის წყალი მივეცი. ვიღაცამ კარზე მოაკაკუნა. ,,ვინ არის?“
ზიგმუნტი. ,,პოლონეთის არმია!“ - გავიხუმრე.
ჰენეკი. მენაჰემი სადაა?
დორა. არ ვიცი. სადღაც გაემგზავრა. ყოველთვის სადღაც მიდის ხოლმე. ჩემოდანი ჩაალაგა და წავიდა.
რისეკი. წითლებთან ერთად გაიპარა ალბათ.
ზიგმუნტი. ბავშვი რატომ ჩხავის? დააძინე. უნდა დავილაპარაკოთ.
დორა. მუცელი სტკივა.
 ზიგმუნტი. კამის წყალი არა გაქვს? მომეცი ბავშვი. (ბავშვს ხელში იყვანს და უმღერის).
სამშობლოსთვის ბრძოლა
ტკბილია და წყნარი...
ღმერთის ხელით ისვრის
ყველა მეომარი.
ღმერთის ხელით ისვრის
ყველა მეომარი...
ბავშვი მშვიდდება. ზიგმუნტს ის სამზარეულოში გაჰყავს.
აი, ასე!
მაშ, შენ ამბობ, დორა, რომ ეს ძაღლისშვილი მენაჰემი წითლებთან ერთად გაიქცა? პოლონელებს თავს ლაფი დაასხა და მოკურცხლა?
დორა. მას ცუდი არაფერი ჩაუდენია. რას ემართლებით, რა ჩაიდინა? ხომ იცით, ყველაფერი როგორც იყო? იაკუბ კაცს ჰკითხეთ, მაგან დაიწყო.
რისეკი. კაცი უკვე ვერაფერს ვეღარავის ეტყვის. მოედანზე გდია. გვერდით კი მისივე ტვინია მიმონთხეული.
დორა. ფეხები მომეცელა.
რისეკი. შეხედე, დორა, ეს წითლებმა მიქნეს! (რამდენიმე ნაიარევს აჩვენებს).
ზიგმუნტი. შენ არაფერი გიქნეს წითლებმა?
დორა. რას ამბობ, ზიგმუნტ? ვიგრძენი, რომ ვწითლდებოდი...
რისეკი. ვიგრძენი, რომ ამიდგა. ისე, რომ მეტკინა. გამიხარდა კიდეც. მეგონა, წითლებმა ყველაფრის გრძნობა დამაკარგინეს-მეთქი.
ზიგმუნტი. ახლა ვნახავთ, რა გიქნეს წითლებმა...
დორა. თმაში მწვდნენ და საწოლისკენ წამათრიეს. რისეკმა ბლუზაც შემომახია და ქვედაბოლოც. მეტი არც არაფერი მცმია. შინ ვიყავი. გასხლტომას და წიხლების სროლას ვცდილობდი. მაგრამ რომელიღაცას ფეხებით ვეჭირე.
ჰენეკი. მე მეჭირა.
დორა. ვყვიროდი. მერე ლაჯებშუა სისველე ვიგრძენი.
ზიგმუნტი. ებრაულად ყვიროდა.
დორა. ნაინ, ნაინ, ნაინ...
ზიგმუნტი. რისეკს ვუთხარი: ,,მაზლტოვ, რისეკ!“
რისეკი. მე და ჰენეკმა დორას ფეხები გავუწიეთ. შარვალი გავიხსენი და ვთხარე. მაშინვე გავათავე. ყვიროდა. მე ისევ ამიდგა და კიდევ ვცადე... 
დორა. მესიამოვნა... პირველად - ჩემს სიცოცხლეში...
ჰენეკი. თვალი არ მომიცილებია. შარვალში გავათავე.
ზიგმუნტი. როცა რისეკი დორას მოსცილდა, ვთქვი: ,,დაიჭირეთ“. ზემოდან დავაწექი. ცოფიანივით ყვიროდა, მაგრამ ბიჭებს მაგრად ეჭირათ. გავათავე და ჰენეკს ვუთხარი: ,,ახლა მე დავიჭერ, მიდი“.
ჰენეკი. მე ვთქვი: ,,კმარა!“  
ზიგმუნტი. აი, ხომ ხედავ, დორა, რისეკს წითლებმა იარები დააჩნიეს, შენ კი სულაც არაფერი დაგემჩნევა.
დორა. კრინტიც არ დამიძრავს, გაბრაზდებიან-მეთქი. ძალიან მინდოდა, გადასაფარებელი მომექაჩა, რომ შიგ გავხვეულიყავი. მაგრამ მეშინოდა, რომ გაცოფდებოდნენ. ვიწექი შიშველი, ყველაფერი მტკიოდა, მაგრამ არაფერს ვამბობდი.
რისეკი. ბუფეტი გამოვაღე. გრაფინი დავინახე, რომელშიც რაღაც ფერადი ნაყენი ესხა. ლამაზ ბროლის სირჩებში ჩამოვასხი. დავლიეთ. ერთხელ, მეორედ, მესამედ. მე და ზიგმუნტი ვსვამდით. ჰენეკმა იუარა.
ჰენეკი. გული მერეოდა.
ზიგმუნტი. მაშ, კარგი, ბატონებო, წავიდეთ. ვნახოთ, რა ხდება ქალაქში.
დორა. წავიდნენ. კარი მომიკეტეს და წავიდნენ. ყველაზე საშინელი ის იყო, რომ, მართალია, მთელი შიგნეული მეწვოდა, მაგრამ მაინც მსიამოვნებდა... ამ ნაძირლებმა გამაუპატიურეს - და რა? მე მსიამოვნებს. საკუთარი თავი მძულდა. რა პირუტყვი ვარ ასეთი! რისეკის ეს თვალები... ულამაზესი თვალები... ღმერთო! სიჩუმემ თავზარი დამცა. რატომ დუმს ბავშვი? რა უქნა ბავშვს ზიგმუნტმა? წამოვხტი და სამზარეულოში გავვარდი. იგორეკი კალათში იჯდა, საწოვარას წოვდა და იღიმებოდა.
ყველანი.
თრთოდა პარიზი.
და ესმოდა ყველას უსიტყვოდ:
შოპენის სულში
პოლონეთის ჟღერდა მუსიკა.

ყველა ალტი და ვიოლინო
ახლა შენია...
აი, ეს არის,
ბავშვობიდან სულს რაც შთენია!

მენაჰემი. გომურის სხვენში ვიჯექი, სიცხისაგან დაოსებული. ქვემოთ იდგა წყლით სავსე ვედრო. მე ყოველ წუთში ჩავრბოდი ქვევით, წყურვილი რომ მომეკლა. თავზე ზოსკა წამომადგა. 
ზოსკა. გაგიჟდი, მენაჰემ? სხვენში რატომ არა ხარ? ქალაქში მივდივარ. ვნახავ, რა ხდება.
მენაჰემი. ნახე, ზოსკა, ნახე, გევედრები. რა ხდება დორასა და იგორეკის თავს? რა საშინლად ცხელა...
ზოსკა. ოღონდ, გაფიცებ, დაიმალე, გაფიცებ-მეთქი... ღმერთმა არ ჰქნას, ოლესმა დაგინახოს...
ზიგმუნტი. ბაზრის მოედანზე გავედი. იქ, მეათე სახლში, შინაგან საქმეთა კომისარიატი იყო. ეგებ რამე დოკუმენტებს მივაგნო-მეთქი. იქნებ ჩემი წერილიც ვნახო, სტალინს რომ გავუგზავნე. მაგის ყველაზე მეტად მეშინოდა. მარტო მაგ წერილს მოვაწერე ჩემი ნამდვილი სახელი და გვარი. ყველა დანარჩენ ქაღალდს ,,პოპოვს“ ვაწერდი. მაგრამ იქ უკვე ჟანდარმები დამხვდნენ. არც კომისარიატისგან დარჩენილიყო რამე და არც - დოკუმენტებისგან. ახალმა ბურგომისტრმა კომენდანტის წინაშე წარმადგინა. უთხრა, წითლებმა მამა მოუკლეს, და შეგიძლიათ, ამ კაცს ენდოთო. კომენდანტი ელეგანტური ჭარმაგი კაცი იყო - ალბათ ავსტრიელი - გაუთოებული ფორმა ეცვა, თეთრი აბრეშუმის კაშნე ეკეთა - შემომხედა, ყურადღებით დამაცქერდა და პოლონურად მითხრა: ,,კარგი, ებრაელთა უბანში წესრიგის დამყარებაში დამეხმარები“.
ვლადეკი. რაქელკა სხვენზე დავმალე. დედაჩემიც კი ვერაფერს მიხვდა. იმ კიბეზე ის მაინც ვერ ავიდოდა...
რაქელკა. თაგვივით გავისუსე. ამოსუნთქვის მეშინოდა. ძალიან ცხელოდა...
ვლადეკი. ქალაქში გავიქეცი. მოედნის ქვაფენილს ებრაელები კოვზებით ფხეკდნენ. ირგვივ ჯოხმომარჯვებული კაცები შემოსჯარვოდნენ. მათ უკან იდგნენ ქალები და ბავშვები. თითქოს ხატობა ყოფილიყოს. მოედნის ირგვლივ ჭაბუკი ებრაელები დადიოდნენ, ბოსლის ჩამოხსნილ კარზე სტალინის ძეგლის ნამსხვრევები დაეწყოთ და მღეროდნენ «Широка страна моя родная»-ს. წინ რაბინი მიუძღოდათ, რომელსაც ჯოხზე საკუთარი ქუდი ჩამოემხო. ბერიკაცი ძლივს მიაბიჯებდა. საშინელი ხვატი იდგა. ყველა ოფლში იწურებოდა, მაგრამ ის ნახევრად მკვდარი ებრაელები, რომლებიც ქვებს დაათრევდნენ, ისე დააბიჯებდნენ, გეგონებოდა, სიმღერა სიამოვნებთო. გარმონისა და კლარნეტების თანხლებით, მუსიკოსებს რომ მოემარჯვებინათ. ამის ყურებაც კი შეუძლებელი იყო. მას, ვინც ჩამორჩებოდა, ჯოხებს ან რეზინის ხელკეტებს ურტყამდნენ. საიდანღაც გამოტყვრა ჰენეკი. ხელში მსხვილი ტოტი ეჭირა.
ჰენეკი. შენ რას დამდგარხარ აქ, ვლადეკ, და გრილდები? აიღე ერთი ჯოხი და დაგვეხმარე ამხანაგ სტალინის დასაფლავებაში.
ვლადეკი. კარგი, ვუთხარი, ჯოხს ავიღებ და დაგეხმარებით. სინამდვილეში მოედნის მეორე მხარეს გადავედი და ყურება განვაგრძე. დავინახე, ზიგმუნტი როგორ ურტყამდა ხელკეტს თერძ ელეკს.
ზიგმუნტი. გაქცევა მოინდომე, შე ღორისდინგიანო? ოჯახის მიტოვება გადაწყვიტე? განა კაცები ასე იქცევიან? ასე იქცევიან მხოლოდ კომუნისტები! კაცები კი ასე არ იქცევიან! ვერ გაიგონე ბატონი კომენდანტის ბრძანება? გიბრძანათ იმ მიწის გასუფთავება, რომელიც თქვენ აქ ყოფნით დააბინძურეთ. გასაგებია?
ვლადეკი. ღმერთო, გავიფიქრე მე, რისთვის, რატომ, რა დანაშაულისთვის? შინ დავბრუნდი, სხვენზე ავძვერი, რაქელკას ვეუბნები: ,,რაქელკა, აქ იჯექი. არსად გახვიდე. ქალაქში საშინელება ტრიალებს. დარბევას ჰგავს“.
რაქელკა. დედაჩემი რას შვრება? რებეკა? როზა?
ვლადეკი. ხელში კოვზები უჭირავთ და მოედნის ქვაფენილს ფხეკენ.
რაქელკა. ვლადეკ, გთხოვ, დაემხარე, გემუდარები.
ვლადეკი. კარგი. ვცდი. ვნახავ, რის გაკეთება შეიძლება. არაფერიც არ მიცდია. ყველას ხომ ვერ გადაარჩენ?
ჰენეკი. ისინი კალოზე მდგარ ბეღელში წავიყვანეთ, ებრაელების სასაფლაოსთან. ნება დართეს, დამსხდარიყვნენ. მიწას მკვდრებივით დაენარცხნენ. ძლივსღა სუნთქავდნენ. ორკესტრი უკრავდა «Утомленное солнце»-ს. შიგნით შევიხედე. ბეღლის თვალში ახლად ამოთხრილ ორმოს დაეღო პირი. ზედ დასდგომოდნენ მენიჩბე სელიავა, კოჭლი სტაშეკი, ტარნაცკი, ყასაბი ვასილევსკი, ოლესი - ზოსკას ქმარი, ბებერი ვალეკი და რისეკი. ხელში ყველას ცულები და ყასბის დანები ეჭირა. ღორის დასაკლავი დანები. ვალეკს დამატებით მჭედლის ურო ჩაებღუჯა. ღმერთო! - გავიფიქრე.
რისეკი. პირველები რაბინი და თერძი ელეკი მოიყვანეს. სელიავამ უბრძანა, გაიხადეთო. რაბინი ცახცახებდა. ამან მაგრა გაგვამხიარულა. რაბინმაც ჩაიხითხითა. მაშინ სელიავამ უკნიდან ცულის ყუა ჰგლიჯა თავში. რაბინი შეხტა... და დაეცა. სელიავამ ცული მიწაში ჩაარჭო, სარტლიდან დანა გამოიღო, რაბინს წვერზე მოჰკიდა ხელი და ერთი მოქნევით გამოჭრა ყელი. ერთი ყურიდან მეორემდე. სისხლმა იფეთქა. ,,ისწავლე, შვილო!“ - თქვა მან, და დანა ქვიშას შეაწმინდა. ჩვენ რაბინს ხელებში მოვკიდეთ ხელი და ორმოში ჩავუძახეთ. თერძმა ელეკმა გონება დაკარგა, ასე რომ, მას წამში გავუსწორდით. მერე სელიავამ მოვალეობები დაანაწილა. ექვსნი ტანთ ვხდიდით ებრაელებს. მერე გვეჭირა. სამს - თითო მათგანი. ორს - ხელებით. ერთს - ფეხებით. ბრონეკი ცულს უტყამდა და თიშავდა, ვალეკი - უროს. სელიავა და ყასაბი ყელს ჭრიდნენ და მუცლებს უფატრავდნენ. მერე მიწას ტორტმანი რომ არ დაეწყო. ,,ამაზეც მადლობა თქვან, ქრისტიანულად რომ ვექცევით, - თქვა სელიავამ, - და არა ისე, ეგენი რომ საქონელს ხოცავენ. საცოდავი პირუტყვი სანამ სისხლისგან არ დაიცლება, თავს არ ანებებენ...“ მე ფეხებით მეჭირა - ეს იყო ჩემი მოვალეობა. ,,რომ დავიღლები, შემცვლი“, - მითხრა სელიავამ, - ახლა კი უყურე“.
ჰენეკი. ამის ყურება არ შემეძლო, და მოედანზე დავბრუნდი.
დორა. მოედანზე ვიყავი. ქვებს შორის ამოსულ ბალახს ვგლეჯდი. გარშემო ბრბო შემომერტყა. ყველა ჩემი ნაცნობი იყო. მეზობლები. გვიყურებდნენ. დაგვცინოდნენ. ყველაზე მეტად - ცხვირმოუხოცავი მოზარდები. ქვებს გვესროდნენ. ჯოხებს გვირტყამდნენ. გაუპატიურებით გვემუქრებოდნენ. დედაბრები ხარხარებდნენ. თან ეს სიცხეც. ჩემი შვილი ტიროდა. სწყუროდა და იმიტომ. მეც ძალიან მწყუროდა. ხალხში ზოსკა შევნიშნე. ხელი დავუქნიე. მომიახლოვდა. ზოსკა, წყალი მინდა! ვიხრჩობი!
ზოსკა. წყალი?
დორა. ჰო, წყალი. ან რამე წყლისმაგვარი. ზოსკა, რას გვიზამენ?
ზოსკა. რა უნდა გიქნან? ცოტა ხანს აქ გამყოფებენ და გაგიშვებენ.
დორა. ზოსკა, წაიყვანე იგორეკი. შენთან იყოს. მე მეშინია. შენთან იყოს, სანამ მენაჰემი დაბრუნდება.
ზოსკა. კარგი რა, დორა, სად წავიყვანო? ოლესი რას იტყვის? ნუ ღელავ, ყველაფერი კარგად იქნება.
დორა. ზოსკა, მე გამაუპატიურეს. რისეკმა, ზიგმუნტმა და ჰენეკმა...
ზოსკა. კინაღამ დავეცი. თავბრუ დამეხვა. გავნაპირდი და შინ დავბრუნდი.
დორა. წყალიც კი არ მომაწოდა... თანაკლასელმა.
ზოსკა. გზაში თავს ვიმტვრევდი: როგორ მოვიქცე? სხვისი შვილი! ეგღა მაკლდა. ოლესი დედას მიტირებს, ებრაელის ნაბიჭვარი მოგითრევიაო! სოფელში დავბრუნდი. მენაჰემი სხვენზე იყო.
მენაჰემი. რაო, ზოსკა, რა გაიგე?
ზოსკა. სცემენ, აუპატიურებენ, დასცინიან. აი, რა გავიგე!
მენაჰემი. დორა ნახე?
ზოსკა. სად უნდა მენახა?
დორა. მოვიდა ზიგმუნტი და გვიბრძანა, დავწყვილებულიყავით.
ზიგმუნტი. ბატონმა კომენდანტმა და ბატონმა ბურგომისტრმა გვიბრძანეს, თქვენივე უსაფრთხოებისათვის ბეღელში ჩაგკეტოთ. ხვალ ლომჟაში, გეტოში გადაგიყვანენ. თვითონვე ხედავთ, როგორ გექცევიან - წითლებს არ უნდა დასდგომოდით მსახურად! შეასრულეთ ბრძანება. თორემ... თავადაც ხედავთ, რა დღეშიც გაგდებენ. მერე საკუთარ თავს დააბრალეთ.
დორა. ჩვენ მორჩილად დავწყვილდით. ისე, როგორც სკოლაში. თითქოს ექსკურსიაზე მივდიოდით. მორჩილად შევლაგდით ბეღელში. მეზობლები გვაცილებდნენ! ძირითადად, ქალები. ისინი გვიყვიროდნენ: ,,ახია თქვენზე! ქრისტეს მკვლელებო! ეშმაკეულნო! კომუნისტებო!“ ეს რაღას ნიშნავს? განა ზიგმუნტმა არ გვითხრა, ლომჟაში, გეტოში წაგიყვანენო? ქუჩის კუთხეში რისეკი იდგა. მთლად გათხუპნილი. შეშლილი თვალებით. დავუყვირე: ,,რისეკ!“ მომიახლოვდა და ხელკეტი ჩამცხო - კინაღამ ბავშვი გამივარდა.
რისეკი. სხვა რა შემეძლო? ყველა გვიყურებდა. სინამდვილეში დორა მეცოდებოდა. ლამაზი იყო.
დორა. ნეტავ როგორ დავეტიეთ ამ ბეღელში?
მენაჰემი. ყველას ეყო ადგილი!
აბრამი. ღმერთო! ათას ექვსასი კაცი - ბავშვები, ქალები, მოხუცები...
ზიგმუნტი. ათას ექვსასი? შეუძლებელია! კასრში ქაშაყებივითაც რომ ჩაგეწყო,  ამდენი მაინც ვერ დაეტეოდა!
ჰენეკი. ათასიც არ ყოფილა. ძალიან რომ გავჭიმოთ, იქნებოდა ასე შვიდასი კაცი. შეიძლება უფრო ნაკლებიც.
დორა. ცემა-ცემით გვყრიდნენ ამ ბეღელში.
რისეკი. ზოგი ჯიუტად გვეწინააღმდეგებოდა.
დორა. მიწა ბეღელში ახლად ამოთხრილს წააგავდა. ყვითელი ქვიშა. ზემოდან თივა მიმოებნიათ.
რისეკი. იქ ყელგამოჭრილი ურიები ჩავყარეთ. და სტალინის ძეგლი.
დორა. ვიხუთებოდით. ცხელოდა. ქალებს გული მისდიოდათ. ბავშვები ტიროდნენ. როგორ გავძლოთ დილამდე?
ჰენეკი. კარი ლატნებით ჩავხერგეთ. ქვები, ლოდები მივაგორეთ.
დორა. ნავთის სუნი დადგა. ყველა დადუმდა. ვიღაცამ თქვა, დეზინფექციააო.
ზიგმუნტი. ნავთს ვასილევსკი ასხამდა. ერთი ჯუჯა, მოქნილი კაცი. სახურავზე მაიმუნივით დაძვრებოდა. ჩვენ ბოთლებს ვაწვდიდით. როცა ნავთი გაუთავდა, ვიფიქრე, გავამასხარავებ-მეთქი, და კიბე გამოვაცალე. ვასილევსკიმ შეხედა, კიბე აღარსადაა, ირგვლივ ჩირაღდნები აუბრიალებიათ, და ისეთი დასჭექა: ,,ახლავე კიბე მოადგით, თქვე ნაბოზრებო!“ ისე ჩხაოდა, თითქოს ყელს სჭრიდნენ. ბოლოს მოიფიქრა და ჩამოხტა. ჩვენ სიცილისგან ძირს ვგორავდით.
ჰენეკი. ყველამ უკან დაიხია, და ბეღელს ოთხივე მხრიდან ცეცხლი წავუკიდეთ!
რისეკი. ცეცხლმა თვალისდახამხამებაში იფეთქა! გასაგებიცაა - ზაფხული, სიცხე, ჩალის სახურავი.
ზოსკა. ამ ყვირილს ვერასოდეს დავივიწყებ. ღმერთო!
ვლადეკი. შავ კვამლს ათი კილომეტრის იქითაც კი დაინახავდი.
დორა. ბოლმა იქაურობა ჩააბნელა. ხალხი ტიროდა. შემდეგ ხველება დაიწყეს. რატომ მოგვექცნენ ასე? განა ზიგმუნტი არ ამბობდა, ხვალ გეტოში გაგგზავნიანო? მატყუარა. ვიღაცამ თმაში წამავლო ხელი, მომქაჩა. ბავშვი ხელიდან გამივარდა. ვიღაცამ დამარტყა. რისეკ, რისეკ... რატომ? ვგრძნობ, რომ ვიღაცას ფეხს ვაბიჯებ, მეც ვიღაცამ დამაბიჯა ფეხი. მენაჰემი კი ალბათ რომელიღაც გოგოს უჟუჟუნებს თვალებს. ხველება დამაწყებინა. ცოტაც და დავიხრჩობოდი. ამომაღებინა. მერე ჩავიფსი. ნუთუ სულ ესაა ჩემი ცხოვრება?
ყველანი (მღერიან).
ჩადი, მზეო, ჩადი,
ნათლის მოსპე სვეტი...
ამ გაფიჩხულ ფეხებს
აღარ ძალუძთ მეტი.

ჩქარა, ჩქარა, ჩქარა,
ვითვლი წყეულ წამებს...
ამ დაშაშრულ ხელებს
ვინ აღირსებს ღამეს?!

ჩემებრ მძიმედ, მზეო,
რომ შრომობდე შენო,
იფიქრებდი, საფლავს
მალე ჩაესვენო.

                                                               X გაკვეთილი
ვლადეკი. როცა ყველაფერი დასრულდა და სიჩუმე ჩამოწვა, ებრაელები ბეღელთან დავმარხეთ - ძალიანაც არ გვსიამოვნებდა, მაგრამ რას ვიზამდით, ვიღაცას ხომ უნდა ეკისრა ეს საქმე, მით უმეტეს, რომ ბატონმა კომენდანტმა გვითხრა, თქვენს დახრუკულ ებრაელებს სხვა არავინ მიხედავსო. დავწვდით ნიჩბებს, ფიწლებს, ცულებს, წერაქვებს - მხოლოდ ის ებრაელები დაიწვნენ, რომლებიც ზემოთ მოქცეულიყვნენ, ვინც შიგ დარჩა, უბრალოდ, გაიგუდა, თანაც სხეულით ერთმანეთს გადაბმოდნენ ხის ფესვებივით: იქ ხომ, ძირითადად, ქალები და ბავშვები იყვნენ, რომლებიც ერთმანეთს ეკვროდნენ, ეჭიდებოდნენ, ამიტომაც მოგვიწია მათი ნაწილ-ნაწილ დაჭრა და ორმოში ჩაყრა. საშინელება იყო. თანაც ჯოჯოხეთური სიმყრალე იდგა. დამწვრის და განავლის სუნი გვახრჩობდა. ორჯერ ამოვარწყიე. ყველაზე ცუდი ის იყო, როცა ჩემი კლასელი დორა და მას ჩაბღაუჭებული ჩვილი დავინახე - ტირილიც კი ამივარდა, არ დავაჩეხინე, ისე დავმარხე. ვიღაც-ვიღაცები ოქროს ეძებდნენ - ოქროს კბილებს - მათ სიურპრიზი ელოდათ: როცა დავამთავრეთ, ბატონმა კომენდანტმა გვიბრძანა, ჯიბეები ამოგვეტრიალებინა და დედიშობილანი მოვწყობილიყავით მის წინაშე. ვისაც რამე უპოვეს, იმდენი სცემეს, კინაღამ სული გააცხებინეს. მერე შინ დავბრუნდი. დავიბანე, სუფთა ტანისამოსი ჩავიცვი, ერთი ბოთლი შინნახადი არაყი დავიიღლიავე და ზიგმუნტის, ჰენეკისა და რისეკის სანახავად წავედი. ვუთხარი: ჩვენ ხომ კლასელები ვართ, რაც იყო, იყო, ახლა კი მომისმინეთ: რაქელკა გადავარჩინე და მასზე დაქორწინებას ვაპირებ-მეთქი.
ზიგმუნტი. კარგი, ვლადეკ, ეგრე გინდა? ეგრე იყოს. გულს ვერ უბრძანებ. ოღონდ ჯერ უნდა მონათლო და ადამიანურად დაიწერო ჯვარი ტაძარში.
ჰენეკი. ხალხი რომ არ ალაპარაკო. მე ვეტყვი მღვდელს. ოღონდ ეგ კატეხიზმოს ცოდნას ძალიან მკაცრად ითხოვს. უნდა დააზეპირებინო.
რისეკი. ეგრე იყოს - ჯვრისწერა და ნათლობა ერთად!
ზიგმუნტი. ჰენეკი მღვდელს დაელაპარაკება. ვლადეკი შეყვარებულია და ჩვენ უნდა დავეხმაროთ. ვლადეკი ჩვენი კლასელია. თანაკლასელი კი ლამის ნათესავია. უფრო სწორად, ნათესავზე მეტი. არაყი კი შეინახე, ვლადეკ, შენს ქორწილზე დავლევთ.
ვლადეკი. დედაჩემთან წავედი და ვუთხარი, რომ რაქელკა მოინათლება, კათოლიკე გახდება და მერე დავქორწინდებით. ტაძარში. დედაჩემს ხმა არ ამოუღია. ცოტა წაუტირა. მეტი არაფერი მითქვამს. ზემოთ ავედი, რაქელკასთან, და ყველაფერი მოვუყევი. ვკითხე, რას ფიქრობდა.
რაქელკა. მოვინათლო? დავქორწინდეთ? ტაძარში? მე და შენ?
ვლადეკი. რაქელკა! მე მინდა გადაგარჩინო! შენ აქ ზიხარ, და არ იცი, რა ხდება გარეთ. ერთი ებრაელიც კი აღარ დარჩა ცოცხალი. ყველა დახოცეს. მონათვლა - სხვა გზა არ არის. ოღონდ კატეხიზმო უნდა დაიზეპირო. ბიჭებს მოველაპარაკე, დაგვეხმარებიან. ზიგმუნტი, რისეკი და ჰენეკი.
რაქელკა. ეგ მკვლელები?
ვლადეკი. რაქელკა, ეგენი ჩვენი კლასელები არიან.
რაქელკა. შენ გაქვს კატეხიზმო?
ვლადეკი. ცხადია. ქვემოთ ჩავედი, დედაჩემს ვუთხარი, რომ ამიერიდან რაქელკა ჩვენთან იცხოვრებს. დედაჩემს ხმა არ გაუღია. რაქელკას კატეხიზმო მივეცი. ის იმ სარკმელთან დაჯდა, რომელიც ბაღს გადაჰყურებდა, და კითხვა დაიწყო. საღამოს ჰენეკი გვესტუმრა.
ჰენეკი. (რაქელკასადმი). ეკლესიის მეოთხე მცნება.
რაქელკა. წელიწადში ერთხელ მაინც წარმოვთქვა აღსარება და აღდგომის დღესასწაულზე მივიღო წმინდა ზიარება.
ჰენეკი. (რაქელკასადმი). მეშვიდე საიდუმლო.
რაქელკა. ქორწინება.
ჰენეკი. ყოჩაღ. კარგი აღსარების მესამე პირობა.
რაქელკა. გამოსწორების მტკიცე განზრახვა.
ჰენეკი. ყოჩაღ. მეხუთე მცნება.
რაქელკა. პატივი ეცი მამასა შენსა და დედასა შენსა.
ჰენეკი. ცუდია! არა კაც ჰკლა! კარგად დაისწავლე, რაქელკა, თორემ მღვდელი უარს იტყვის შენს მონათვლაზე. (ვლადეკისადმი). მღვდელმა ჭვავის ექვსი მეოთხედი მოითხოვა.
ვლადეკი. მერე საიდან მოვიტანო?
ჰენეკი. მომისმინე, ვლადეკ! თავს ნუ ისულელებ! მღვდელს ხუმრობა არ უყვარს. და წავედი - მე უკვე ცოტას ვბრაზობდი ვლადეკზე. დედამისი ტირის, ეს ახლაც არ მესმის, რას ნიშნავს, ეგ კიდევ ჯიუტობს და ღობე-ყორეს ედება.
რაქელკა. აჰა, ვლადეკ, აიღე.
ვლადეკი. ეს რა არის, რაქელკა?
რაქელკა. ბეჭდებია: დედაჩემის, ბებიაჩემის, დედამისის.
ვლადეკი. ჭვავი ვიყიდე და მღვდელს წავუღე. გარეთ გამოსვლაც არ ინება. მსახურს დაავალა, სხვენზე დაყარეთო. სხვენზე ავედი, მარცვლეულის გორები იდგა. ოღონდ სულ მღრღნელებს შეეჭამათ. სამი საათიც არ დასჭირდებათ ჩემი ჭვავის შთასანთქმელად. დედაჩემმა, რომელიც ისევ დუმდა, რაქელკას თავისი საქორწინო კაბა და ხელთათმანები გამოუტანა. ტაძარში ოთხთვალით გავემგზავრეთ. რაქელკა, მე, ზოსკა - ის დაგვთანხმდა, მეჯვარე და ნათლია ყოფილიყო, ზიგმუნტი - მეორე ნათლია, და რისეკი - მეჯვარე. და ჰენეკი, რომელიც მთელი გზა სცდიდა რაქელკას, კარგად იცოდა თუ არა კატექიზმო. ვიმხიარულეთ კიდეც. ერთადერთხელ ვიკამათეთ - როცა იკითხეს, რა უნდა ყოფილიყო რაქელკას ნათლობის სახელი.
ზიგმუნტი. რა უნდა დავარქვათ რაქელკას?
ვლადეკი. მარიამი.
ზოსკა. ლამაზი სახელია.
ჰენეკი. ვლადეკ, შენ რა, გაგიჟდი? გინდა ებრაელს ღვთისმშობლის სახელი დაარქვა?
ვლადეკი. ღვთისმშობელი განა ებრაელი არ იყო?
რაქელკა. ,,მარიანა“ იყოს. 
ჰენეკი. ,,მარიანა?“
ზიგმუნტი. ,,მარიანა“ სჯობია. მართლა.
რისეკი. ,,მარიანა“ შეიძლება.
ზოსკა. ,,მარიანაც“ ლამაზი სახელია.
რაქელკა. ასე გავხდი ,,მარიანა“. მივდიოდი ოთხთვალით და ქალაქს გავცქეროდი, რომელშიც აღარცერთი ებრაელი აღარ იყო: ებრაელთა სახლებიდან და სარკმლებიდან, ზღურბლებიდან და პარმაღებიდან ზიზღით მიყურებდნენ ახალი პატრონები. მათ გვერდით ცოცხლად ვხედავდი ამ სახლების ყოფილ მფლობელებს. მაშინ პირველად ვინანე, რომ ცოცხალი გადავრჩი. ყველაფერმა კარგად ჩაიარა. კატექიზმოდან არავის არაფერი უკითხავს. სამრევლო მოძღვარი არც გამოჩენილა. რომელიღაც ახალგაზრდა მღვდელმა მომნათლა და მერე მე და ვლადეკს ჯვარიც დაგვწერა. ძალიან სიმპათიური იყო. როცა ვბრუნდებოდით, ქუჩებში აღარავინ ჩანდა. ერთი დედაბერიღა მოგვშტერებოდა, რომელმაც მოგვაფურთხა!
ვლადეკი. საბედნიეროდ გაშლილიყოს ეს სუფრა!
მარიანა. ვლადეკის დედამ მაგიდაზე დააწყო: ძეხვი, ლორი, ბიგოსი, არაყი და კომპოტი. და მეზობელთან გადავიდა. 
ვლადეკი. ჩვენი კლასელები კი მოვიდნენ. თითქმის ყველა.
ზიგმუნტი. მე.
რისეკი. მეც.
ჰენეკი. მეც.
ზოსკა. მეც მივედი.
დორა. მეც.
იაკუბ კაცი. მეც.  
აბრამი. შეიძლება ითქვას, მეც ვიყავი...
მენაჰემი. მე არ ვყოფილვარ, მაგრამ ზოსკა ყველაფერს მომიყვა.
ზიგმუნტი. ძვირფასო მარიანა და ვლადისლავ ვლადეკ! თქვენი ცხოვრების ახალ გზაზე - რომელიც ჯერ ისევ რთულია, მაგრამ, რა იცი, რა ხდება? - მინდა გისურვოთ თქვენი სიყვარულის აელვარებ-აგიზგიზება. ახლა კი, მოდი, ჩვენს დაობლებულ პატარძალს ვუმღეროთ ობლის საქორწინო სიმღერა! რათა ყოველთვის იცოდეს და ახსოვდეს, რომ ჩვენ ყველაფერი გვახსოვს! მაგრამ ჯერ, მოდი, დავლიოთ! გაგიმარჯოთ! მაზლტოვ!
ყველანი. მაზლტოვ!
ზოსკა (მღერის).
რას შეგვაშინებს ზამთარი -
აქ არის მთელი ამქარი,
ილხენს და ხარობს კერა...

ყველანი (მღერიან). 
ცავ, ღრუბელგადაწმენდილო,
სად გადაკარგე დედილო,
რად ჩაუშრიტე მზერა?
ზიგმუნტი. მერე მამილო მოენატრება, მერე და-ძმა, და ასე შემდეგ! გაგიმარჯოთ! მაზლტოვ! ლეჰაიმ!
ყველანი. გაგიმარჯოთ! ლეჰაიმ! მაზლტოვ!
ვლადეკი. გმადლობთ, ბიჭებო! გმადლობთ! მე და მარიანკას ძალიან გვიხარია, რომ ასეთ დღეს ჩვენ გვერდით ხართ. სვით და ჭამეთ, რამდენიც გენებოთ! კეთილი გულით მოგვიძღვნია! და ეს დედაჩემის დამსახურებაა! ძნელი მოსამზადებელი იყო, მაგრამ, აბა, რა ქორწილია ის ქორწილი, სადაც ბიგოსს არ მოგართმევენ! მიირთვით ძეხვი და ლორი! მიირთვით დაბეგვილი ხორცი! მარიანა, შენ ახლა ქრისტიანი ხარ, ჩვენნაირად უნდა ჭამო! აბა, ბიჭებო, ლეჰაიმ!
ყველანი. ლეჰაიმ!
ზიგმუნტი. ახლა კი - საჩუქრები ნეფე-პატარძალს! შანდალი! წმინდა ვერცხლი! მოგწონს?
იაკუბ კაცი. ეს ვისია?
დორა. ჩემი!
აბრამი. ღმერთო!
მენაჰემი. ნაბოზარი!
ვლადეკი. გმადლობთ.
მარიანა. ძალიან ლამაზია!
ჰენეკი. ლანგარი - ჩემგან. წმინდა ვერცხლი!
დორა. ეს ვიღასია?
აბრამი. ჩემი.
იაკუბ კაცი. ღმერთო!
მენაჰემი. ნაბოზარი!
ვლადეკი. გმადლობთ.
მარიანა. ძალიან ლამაზია!
რისეკი. მე კი საშაქრე მოგართვით! წმინდა ვერცხლი!
აბრამი. ვისია?
იაკუბ კაცი. ჩემი.
დორა. ღმერთო!
მენაჰემი. ნაბოზარი!
ვლადეკი. გმადლობთ.
მარიანა. ძალიან ლამაზია.
ზოსკა. სუფრა და ხელსახოცები.
დორა. ვისია?
რაქელკა. ეს ხომ ჩემია!
ზოსკა. მართლა? ოლესმა მოიტანა...
აბრამი. ღმერთო!
მენაჰემი. ნაბოზარი!
მარიანა. ძალიან ლამაზია.
ვლადეკი. ლეჰაიმ! ახლა კი - ტანგო-მილონგა. ცეკვავს ყველა!
ყველანი. ლეჰაიმ! (მღერიან და ცეკვავენ ტანგო-მილონგას).
ზიგმუნტი. ვიცეკვოთ, ზოსკა?
ზოსკა. შენთან, ზიგმუნტ - სიამოვნებით!
ზიგმუნტი. სოფელში რა ამბავია? რასა იქმს შენი ბერიკაცი?
ზოსკა. სოფელში მშვიდობაა. ჩემი ბერიკაცი კი ხვნეშის და ოხრავს.
ზიგმუნტი. შენ მალე მდიდარი ქვრივი გახდები. კაცი დაგჭირდება! მაშინ არ დამივიწყო.
ზოსკა. კარგი რა, ზიგმუნტ! მორჩი!
დორა. ვიცეკვოთ, რისეკ?
რისეკი. აბა, რა უნდა მექნა, დორა! მინდოდა დაგხმარებოდი, მაგრამ არ შემეძლო!... მე შენ მიყვარდი, შენ კი მენაჰემს გაჰყევი ცოლად! მე შენ მიყვარდი, დორა! გაეთრიე აქედან! გაქრი! (პისტოლეტს იღებს და ისვრის). გამანებე თავი! თავი გამანებე! გაეთრიე!
კაცები. რას შვრები? ახლავე დააგდე იარაღი! დათვერი, ბიჭო? შინ წადი, გამოიძინე!
ზიგმუნტი. აქ რა ხდება, მაგის დედაც ვატირე!
იაკუბ კაცი. ზიგმუნტ, შენ გეგონა, რისეკი ვერასოდეს შეიტყობდა, წითლებთან ვინ დაასმინა? სიმართლე ყველგან მოგწვდება.
ზიგმუნტი. აქ ვინ არის? გაეთრიე, შე ნაბოზარო!
ჰენეკი. მეგობრებო! ჩემო ძვირფასო კლასელებო! ახლა ჩემი მთავარი საიდუმლო უნდა გაგიმხილოთ. ასრულდა ჩემი ოცნება. ეპისკოპოსი თანახმაა! ლომჟაში მივდივარ! მღვდელი უნდა გავხდე!
ვლადეკი. რა ბედნიერებაა! ლეჰაიმ! (სვამს).
ყველანი (სვამენ). ლეჰაიმ!
მარიანა. ვლადეკ, წამოდი, დაიძინე, გვიანაა!
ყველანი. 
თვალი ვკიდე ხოჭოს მწვანეს,
წვრილ ბილიკზე მოტანტალეს;
ფოთოლსა ჰგავს - მკვრივს და ამოს,
უფრთხილდება ძვირფას სამოსს.
ვიდრე ღვიის ღრღნიდა ღეროს,  
კრაზანებმა მოუქსოვეს...
ნატრობს, რომ არ დაემტვეროს,
სანამ ტურფა სატრფოს ჰპოვებს!
                                                                      

                                                                  XI გაკვეთილი
მარიანა. გალეშილ ვლადეკს მალე ჩაეძინა. ფეხსაცმელი გავხადე. შარვლის გახდა ვერ შევძელი. გვერდით მივუწექი. არ მეძინებოდა.
ზოსკა. ზიგმუნტმა და რისეკმა სახლამდე მიმაცილეს. მეშინოდა, მენაჰემს არ გადასწყდომოდნენ, ამიტომ თავს მთვრალად ვაჩვენებდი - განგებ ვლაპარაკობდი ხმამაღლა, სულელივით ვიცინოდი.
ზიგმუნტი. ზოსკა, ხომ არ დაველოდოთ, სანამ შენს ბერიკაცს გაეღვიძება?
ზოსკა. მაინც სად უნდა დაველოდოთ, ზიგმუნტ?
ზიგმუნტი. ბეღელში, თივაზე!
ზოსკა. ბერიკაცს ფხიზელი ძილი აქვს, ზიგმუნტ!
ზიგმუნტი. ზოსკა, მაინც როდის დაქვრივდები, ჰა?
ზოსკა. კარგი, ზიგმუნტ, მორჩი!
ზიგმუნტი. და ჩვენ წავედით. მე რისეკთანაც მინდოდა დალაპარაკება.
რისეკი. ჰაერმა ცოტა გამოგვაფხიზლა.
ზიგმუნტი. ყველაფერი რიგზეა, თუ მოწმე არ არსებობს.
რისეკი. რა მოწმე? მენაჰემს გულისხმობ? ეგ კინოს მანიაკი ვერსადაც ვერ დაგვემალება!
ზიგმუნტი. მენაჰემზე არ ვამბობ. მენაჰემმა არაფერი იცის. თუ საერთოდ ცოცხალია.
რისეკი. აბა, ვისზე ამბობ?
ზიგმუნტი. თვითონაც იცი.
მენაჰემი. აბა, რა იცოდნენ, ერთმანეთისგან ორი მეტრი თუ გვაცილებდა! ეჰ, ერთი იარაღი მქონოდა. ან ალესილი ცული. კაცობრიობას ამ ნაძირლებისგან გავათავისუფლებდი! ახლა ყველაფერი უნდა მომესმინა. უჩუმრად. როცა წავიდნენ, ზოსკა მოვარდა.
ზოსკა. არყის სუნი ამდის - იძულებული გავხდი, დამელია. ქორწილში ან როგორღა არ დალევ! ღმერთო, მენაჰემ, რა კოშმარი იყო. უბედური რაქელკა! რა ცხოვრება ელის! ჩვენ? ჩვენ რაღა გველის? ღმერთო...
მენაჰემი. მაგრად მოვეხვიე. მერე კი, ის მოხდა, რაც უნდა მომხდარიყო...
ზოსკა. ოღონდ გაფრთხილდი!
მენაჰემი. კარგი,  ფრთხილად ვარ!
ზოსკა. ბავშვიღა მაკლია! ყველამ იცის, რომ ოლესი ბებერია.
მენაჰემი. ზოსკა...
მარიანა. ვლადეკმა გამაღვიძა. ფრთხილად გამიწია ფეხები და დამეუფლა. მეტკინა. ეს ხომ პირველად მოხდა. ვლადეკს თვალები სისხლით აევსო. პირიდან არყის და ბიგოსის სუნი ამოსდიოდა. მალე გაათავა. გვერდით დამიწვა. გააბოლა და მითხრა:
ვლადეკი. დედაჩემმა უკვე სუფრა აალაგა. შენ რა, მართლა პირველად იწექი კაცთან? არადა, ამბობენ, ყველა ებრაელი გოგო ბოზიაო.
მარიანა. რა უნდა მეთქვა? ყველაფერი გავაანალიზე, რაც მოხდა. მომაგონდა დედა, რებეკა და როზა, რომლებიც პოლონელებმა ბეღელში დაწვეს. მამა, რომლის გულმაც ვერ გაუძლო, რაც წითლებმა მის წისქვილს დამართეს. მომაგონდა, რომ სრულიად მარტო დავრჩი. ამ მოსულელო პოლონელსა და მის ალქაჯ დედასთან ერთად, რომელიც ძაღლადაც არ მაგდებს - ძაღლს ელაპარაკება მაინც! ვიფიქრე, ავიღებ თოკს, ბეღელში გავალ და თავს ჩამოვიხრჩობ-მეთქი. მეორე მხრივ, მართალია, მოსულელოა, მაგრამ ხომ გადამარჩინა?! ყველას მიუხედავად - დედამისის, მეგობრების, მთელი სამყაროსი. გაბედულია და ჯიუტი. მგონი ვუყვარვარ კიდეც. ოღონდ ჩვენს ბავშვებს მოექცეს კარგად! აი, რა არის მთავარი! ებრაელებს კი უარესიც გადაგვიტანია. შალის ქვედაბოლო და პერანგი ჩავიცვი. თავზე სოფლურად თავშალი მოვიკარი და ვკითხე: ,,რის გაკეთება მევალება, ვლადეკ?“
ვლადეკი. მომეწონა, როგორც იკითხა. ვაკოცე და ვუთხარი: ,,წამო, ვისაუზმოთ, მერე კი მეურნეობას გაჩვენებ. ვნახოთ, რა შეგიძლია“.
მენაჰემი. მალვა აუტანელი იყო. ზოსკას სულ ორი წიგნი დარჩენოდა: ბიბლია და ვოლკოვისა და რაისტის საბჭოთა სახელმძღვანელო ,,ტრაქტორები და სასოფლო-სამეურნეო მანქანები“. თავიდან ბიბლიის შეხედვაც არ შემეძლო. დორბლიანი ზღაპრები იდიოტებისათვის. მაგრამ, ყოველივე იმის შემდეგ, რაც მოხდა, რაღაცამ სული შემირხია. ნუ ჰრიდებნ თუალი შენი ეგევითარსა მას, სული სულისა წილ, თუალი თუალისა წილ, კბილი კბილისა წილ, ჴელი ჴელისა წილ, ფერჴი ფერჴისა წილ, რაჲცა ვინ უყოს მოყუასსა თჳსა, მიეგოს მას. ბერიკაცი სულ უფრო იშვიათად გადიოდა შინიდან, ზამთარში კი ლოგინიდან აღარც ამდგარა. მთელი მეურნეობა ზოსკას კისერზე იყო. მაგრამ ჩემთან თითქმის ყოველდღე მოდიოდა. აი, ეს იყო ის ერთადერთი, რაც ადამიანური შემომრჩა.
ზოსკა. ოღონდ გაფრთხილდი, მენაჰემ!
მენაჰემი. ვფრთხილობ, ზოსკა, ვფრთხილობ...
მარიანა. ვცდილობდი, სოფლის ქალებივით მელაპარაკა, სიტყვებს ვწელავდი და ბგერებს ვარბილებდი... ამაოდ. ვლადეკის დედას ეგონა, მე მაჯავრებსო, და დუმდა. ვეუბნებოდი: ღმერთმა გიშველოს! დიდება უფალს-მეთქი! ის საპასუხოდ შუბლს შეიკრავდა და რაღაცას შემომბურტყუნებდა ხოლმე. ბოლოს და ბოლოს, დავორსულდი. ყველაფერი სწორედ მაშინ მოხდა.
ვლადეკი. ტყეში წავედი შეშაზე.
რისეკი. ამ დროს უკვე შუცმანი ვიყავი - ნაცისტების დაცვის პოლიციაში ვმსახურობდი. ველოსიპედი და ფორმა მომცეს. რა თქმა უნდა, ეს საფარველი იყო. სინამდვილეში იატაკქვეშა ორგანიზაციაში ვმუშაობდი და გერმანელები ფეხზე მეკიდა.
ზიგმუნტი. მე გადავიბირე.
რისეკი. ბრძანება მოგვივიდა, ყველა დარჩენილი ებრაელი ლომჟის გეტოში გადაიყვანეთო. მაგრამ ჩვენთან ხომ არავინ დარჩა...
ზიგმუნტი. აბა, მარიანა?
რისეკი. რას ამბობ, მარიანკა?
ზიგმუნტი. ბრძანება ბრძანებაა, რისეკ. ის ცოცხალია, და შეიძლება უსიამოვნებას გადავეყაროთ. ვლადეკი ჯერ ახალგაზრდაა, სხვა ქალს იპოვის.
რისეკი. დავინახე, რომ ვლადეკი სადღაც წავიდა ოთხთვალით. ავტომატი ავიღე, ველოსიპედს მოვახტი და მათკენ გავვარდი.
ვლადეკი. მთელი დღე ტყეში ვიყავი.
მარიანა. სარკმლიდან ჟანდარმი დავინახე. დავიმალე.
რისეკი. კარი ვლადეკის დედამ გამიღო. ავუხსენი, რაც ხდებოდა. მას გაუხარდა, რაქელკას დაუძახა. იმან ტირილი დაიწყო.
რისეკი. ,,რისეკ, შემიბრალე! ბავშვს ველოდები!“ მან არაფერი მიპასუხა. სამაგიეროდ ხმა ამოიღო დედამთილმა: ,,ბრძანება ბრძანებაა, ვერაფერს იზამ“.
რისეკი. რაქელკას ხელები თოკით შევუკარი და ვუთხარი, რომ, თუ გაქცევას ეცდება, დავხვრეტ.
ვლადეკი. სასწაული მოხდა. ტყეში აღმოვაჩინე, რომ ცულის სალესი დამრჩენოდა. ეს რომ არა, ყველაფერი ცუდად დამთავრდებოდა. შინ დავბრუნდი. დედაჩემმა, ჟანდარმი იყო და მარიანა წაიყვანაო. ,,სად წაიყვანა?“ ,,სად და - გეტოში!“ ცხენი შევკაზმე, ჯიბეში კი წითლებისგან დარჩენილი ნაგანი ჩავიჩარე. დედაჩემმა მომაკივლა: ,,ნეტა ვიცოდე, რა თავს იკლავ მაგ ურიის გომბიოსთვის!“ ,,მოკეტე“, - ვუპასუხე, - კიდევ იტყვი რამეს და ინანებ!“
რისეკი. მხედარს როგორც კი მოვკარი თვალი, მაშინვე მივხვდი, ვინც იყო.
მარიანა. ის ისე მოქროდა, როგორც - სკშეტუსკი ოლენკას გადასარჩენად!
ვლადეკი. შორიდანვე დავლანდე. რისეკი ველოსიპედით მიირწეოდა, ის კი უკან მისდევდა, თოკგამობმული. ორსული. რისხვამ დამაბრმავა, ხელი ჯიბეში ჩავიყავი და ჩახმახი შევაყენე.
რისეკი. შევჩერდი. ავტომატი მოვიმარჯვე და მცველიდან მოვხსენი. ვეუბნები: ,,რა ხდება, ვლადეკ?“
ვლადეკი. ,,რა ხდება, რისეკ?“ ვცდილობდი, მივახლოებოდი. ,,რა ხდება?“
რისეკი. იმას ვფიქრობდი, ჰქონდა თუ არა იარაღი. ,,ყველა ებრაელის გეტოში გადაყვანა გვიბრძანეს“. ისე ჩანს, აქვს. ,,არ მომიახლოვდე, გესვრი“.
ვლადეკი. ,,მოდი, ვილაპარაკოთ, რისეკ, ყველაფერი განვსაჯოთ. ჩვენ ხომ კლასელები ვართ“. ნაგანი არ ამომიღია, ჯიბიდანვე ვესროლე მუცელში.
რისეკი. რას შვრები, ვლადეკ? თანაკლასელს ესვრი?
მარიანა. ავტომატი გაუვარდა და ველოსიპედთან ერთად დავარდა. მეც დავეცი. რისეკს ალბათ ძალიან სტკიოდა, რადგან ატირდა.
ვლადეკი. ძაღლისშვილო, გინდოდა, ტყეში მოგეკლა, რომ იმის მოწმე აღარ დარჩენილიყო, რაც ჩაიდინეთ?
რისეკი. ზიგმუნტმა გვიბრძანა! ვლადეკ, მომკალი, ნუ მაწვალებ, ნაბოზარო! ღმერთო, როგორ მტკივა! დორა...
ვლადეკი.  ყურში ვესროლე. მაინც თანაკლასელია...
რისეკი. სად მივდივართ, დორა?
დორა. არსად, რისეკ, უკვე მოვედით.
მარიანა. ეს რა ვქენით, ვლადეკ?
ვლადეკი. აბა, რა უნდა გვექნა? თვითონ მოვეკალით? როგორც ის შენი ებრაელები?
მარიანა. ახლა რა იქნება?
ვლადეკი. არაფერიც არ იქნება. პარტიზანებს დააბრალებენ... ოღონდ დამალვა მოგვიწევს.
მარიანა. ბავშვთან ერთად? 
ვლადეკი. ,,არა უშავს, რაღაცას ვიზამთ“. რისეკს, ტრუსის გარდა, ყველაფერი გავხადე, და ტყეში შევათრიე. ველოსიპედი და ფორმა ხევში მდინარეში ჩავყარე. ჩექმები და ავტომატი ხეზე დავმალე. შინ დავბრუნდით. დედაჩემმა მარიანა დაინახა, თუმცა ხმა არ ამოუღია. არც მე მითქვამს რამე. ცხენი შევკაზმე, ოთხთვალაზე რაღაც ტანისამოსი, საბნები, ლეიბები, ცოტაოდენი საჭმელი და ფული დავაწყვე. ზოსკასთან გავათენეთ ღამე.
ზოსკა. რა მოხდა?
ვლადეკი. ყველაფერი ავუხსენი, ვთხოვე, რამდენიმე ღამე გაეთევინებინა, ვიდრე შორეულ ნათესავებს მოველაპარაკებოდი.
მენაჰემი. ვხედავდი მათ, ყველაფერი მესმოდა, მაგრამ არ გამოვჩენილვარ.
ზიგმუნტი. რისეკი ორი დღის შემდეგ იპოვეს. მელიებს მოეჭამათ ფეხები, ხელები, სახე. ამბობდნენ, პარტიზანებმა მოკლესო. მაგრამ ჟანდარმებმა დახვრიტეს ვლადეკის დედა და სახლი გადაწყვეს.
ვლადეკი. რა თქმა უნდა, გასვენებაში არ ვყოფილვარ. დეიდაჩემთან წავედით კონოპკაში. იმან მარიანას შეხედა და ზღურბლზე ფეხის დადგმის უფლებაც კი არ მოგვცა. ბიძაჩემს შეიძლება შევეშვით კიდეც, მაგრამ მისმა ვაჟმა, მამასახლისმა, თქვა, რომ მთელ სოფელზე ის აგებს პასუხს. ლამის ყველა ნათესავთან ვიყავი. შორეულებთან, ახლობლებთან. არავინ აღმოჩნდა ისეთი, ვინც დაგვეხმარებოდა.
მარიანა. ტყეში ვათევდით ღამეს, ხევებში, ბუნკერებში - ვირთხებთან ერთად. დაბანას თუ მოვახერხებდით, დღესასწაული გვეგონა.
ვლადეკი. რაც მთავარია, არ გვიშიმშილია. თან წიგნები მქონდა. ხმამაღლა ვკითხულობდი.
მარიანა. ეს იყო სენკევიჩის ,,ტრილოგია“. ბოლო გვერდს რომ წაიკითხავდა, თავიდან იწყებდა. ერთსა და იმავე ადგილას იცინოდა, ერთსა და იმავე ადგილას ტიროდა! ღმერთო, ვფიქრობდი მე, სულ არ გავგიჟდე-მეთქი! ვევედრებოდი,: ,,ვლადეკ, მოდი, ინგლისურს გასწავლი, სანამ დრო გვაქვს. ან ბუღალტერიას. ეს ომი ოდესმე ხომ დამთავრდება“.
ვლადეკი. ეს კარგი იდეაა - ინგლისური. ომის დასრულების შემდეგ ამერიკაში წავალთ.
I speak English.
You speak English.
He speaks English…
მარიანა. ოცი წუთის შემდეგ იძინებდა.
ვლადეკი. რა ვქნა, ენების ათვისების უნარი არ გამაჩნია.
ზოსკა. ოლესმა მთხოვა, ხახვში სოკო მომიხრაკეო. ბევრი ჭამა, მუცელი გაებერა, და მოკვდა. ასე გავრცელდა ხმა, რომ მოვწამლე.
მენაჰემი. გომურიდან ქოხში გადავინაცვლე და ახლა იქ ვიმალებოდი. ეს ნამდვილი ბედნიერება იყო!
მარიანა. ბუნკერში ვიყავით, მშობიარობა რომ დამეწყო.
ვლადეკი. ბებიაქალობა მე ვიკისრე. ღმერთო! აზრზე არ ვიყავი, რა უნდა მექნა!
მარიანა. ვმშობიარობდი და ვასწავლიდი, რა უნდა ექნა. თუმცა არც მე გამეგებოდა რამე.
ვლადეკი. ცდა არ დამიკლია, მაგრამ ბავშვი მაინც მოკვდა.
მარიანა. გოგო იყო. მშვენიერი. ჯანმრთელი.
ვლადეკი. რამდენიმე საათის მერე მოკვდა. იქნებ უკეთესიცაა - სამნი ვერ გადავრჩებოდით. პატარა ბავშვთან ერთად? ვერ გადავრჩებოდით, წყალი არ გაუვა.
მარიანა. მგონი დაახრჩო, სანამ მე მეძინა.
ვლადეკი. ტყეში დავმარხეთ.
მარიანა. დოროტკა დავარქვით.
ვლადეკი. როგორც კი ომი დამთავრდა, ჩვენს წისქვილს დავუბრუნდით. ჩემი სახლი გერმანელებს დაეწვათ.
მარიანა. ყველაფერი მოეპარათ, დაენგრიათ, გაეპარტახებინათ. ბაღში ხეებიც კი დაეთხარათ.
ვლადეკი. როგორღაც წისქვილი ავამუშავე. ნამდვილი სასწაული იყო: რუსული ტურბინით მთლად ისე ვერ მუშაობდა, როგორც - შვეიცარიულით, მაგრამ მაინც. ერთხელაც ზიგმუნტი მოვიდა, ერთლიტრიანით არაყი მოიტანა.
ზიგმუნტი. მშვიდობა თქვენდა!
ვლადეკი. ჩვენ ხომ კლასელები ვართ - დავლიეთ და შევრიგდით.
ზიგმუნტი. მოვილაპარაკეთ, რა გვეხსენებინა, რა - არა.
ვლადეკი. მთავარია, მარიანკას არაფერი დაემუქროს, არა, ზიგმუნტ?
ზიგმუნტი. აბა, როგორ?! რომ ვერავინ გაბედოს მისი წყენინება, ვერავინ!
ვლადეკი. მეორე დღეს მარიანკას ვუთხარი, რომ ომი დამთავრდა, და ის თავისუფალია. შეეძლო წასულიყო, თუ მოინდომებდა. მაგრამ მარიანკამ თქვა, რომ არსადაც არ წავა, რადგან ღვთისა და კაცის წინაშე ის ჩემი ცოლია. მორჩა და გათავდა.
მარიანა. აი, ბავშვები კი აღარასოდეს გვყოლია.
ყველანი. 
გულზვიადად იკითხე:
რა იყავ და რად იშვი?
ძე ხარ კოპერნიკისა,
კოპერნიკის ბადიში.
ტორუნს ჩასძინებია.
ვისლას დასცქერს კუნელი.
დედამიწას მზის ირგვლივ
აბრუნებს ტორუნელი. 

                                                                       XII გაკვეთილი
ზოსკა. არ ვიცი, ზიგმუნტმა როგორ შეიტყო, რომ მენაჰემი მე გადავმალე.
ზიგმუნტი. ზოსკა, გამოტყდი, სანამ კარგად გექცევით. ჩვენ ვიცით, რომ ის მთელი ომის განმავლობაში შენთან იმალებოდა! შენ ოლესიც კი სოკოთი მოწამლე, იმ ქეციანთან რომ გეგორავა. რა სულელი ვარ, ადრე როგორ ვერ მივხვდი!
ზოსკა. ,,რას ამბობ, ზიგმუნტ? რა ,,მენაჰემი?“ რის ,,მენაჰემი?“ სილა გამაწნა.
ზიგმუნტი. ამხანაგებს ვუთხარი, ეზოში დამლოდებოდნენ.
მენაჰემი. ყველაფერი მესმოდა, მაგრამ რა უნდა მექნა?
ზოსკა. მართალი გითხრათ, თვითონ დავთანხმდი. ოღონდ მენაჰემის ძებნა არ დაეწყო. მესმოდა, რომ, თუ კარგად მოძებნიდნენ, უეჭველად იპოვიდნენ.
ზიგმუნტი. შენ, ზოსკა, გახსოვდეს: ჩვენ ბანდიტები კი არა, პოლონური არმია ვართ. თუ ეს ქეციანი ბოლშევიკი არ გამოჩნდება, დავბრუნდებით და სხვანაირად დაგელაპარაკებით, მერე კი, პოლონეთის რესპუბლიკის სახელით, დაგხვრეტენ!
მენაჰემი. როგორც კი წავიდნენ, სამალავიდან გამოვძვერი.
ზოსკა. აქაურობას უნდა გავეცალოთ.
მენაჰემი. ამერიკაში წავიდეთ. უნდა გავიქცეთ. ყველაფერი დავივიწყოთ. ახალი ცხოვრება დავიწყოთ. აქ მოგვკლავენ. შურისძიება უაზრობაა. აქ ცხოვრებისთვის გემოს ჩატანების უფლებას არავინ მოგვცემს.
ზიგმუნტი. ერთხელაც დავჯექი და აბრამს წერილი მივწერე.
ძვირფასო აბრამ!
ჩემი წერილის პირველი პწკარებით სევდიანი ამბავი უნდა გაუწყო: ჩვენი კლასელები, იაკუბ კაცი და დორა თავის ბავშვთან ერთად, ასევე - ყველა ჩვენებური ებრაელი, მკვდრები არიან - ისინი პირუტყვმა ჰიტლერელებმა დახოცეს, ქალები და ბავშვები ცოცხლად გამოწვეს ბეღელში. შენ ნათესავთაგან აღარავინ დარჩა ცოცხალი! აღარც - რაბინი. არაადამიანებმა მოკლეს ჩვენი კლასელი რისეკიც. სიტყვით ვერ აღწერ, რას გაუძლო ჩვენმა სამშობლომ - პოლონეთმა, რას გაუძლო ჩვენმა ხალხმა, რას გაუძლეს ჩვენმა უბედურმა კლასელებმა.
ღმერთო, რად დაგვატეხე თავს ასეთი განსაცდელი? გისურვებ ყოველივე საუკეთესოს. ზიგმუნტი.
აბრამი. ძვირფასო მეგობარო, ზიგმუნტ, შენმა წერილმა გული გამიპო. დღედაღამ ვტირი, ლოცვებიც კი ვეღარ მამშვიდებს. ნუთუ ამქვეყნად აღარ არის ჩვენი იაკუბ კაცი? აღარც დორა? აღარც ჩვენი მეგობარი რისეკი?
მახსოვს, ჩემი გამოგზავრების დღეს ყველა ჩემი ნათესავი შეიკრიბა და გამომყვა, სინაგოგასა და წინაპრების საფლავებს რომ გამოვთხოვებოდი. მახსოვს, ბიძაჩემი ბენეკი, დედაჩემის ძმა, მთელი გზა კლარნეტზე უკრავდა, უბედური დედაჩემი კი ცრემლშეუშრობლად ტიროდა, თითქოს წინასწარ რაღაცას გრძნობსო. მაგრამ ის ალბათ ჩემზე ნერვიულობდა, იმაზე, თუ რა შეიძლებოდა დამართნოდა მის ვაჟს, და არა - საკუთარ ბედზე, არა იმაზე, რომ ავკაცები ბეღელში გამოკეტავდნენ და ცოცხლად დაწვავდნენ. სხვა ჩვენებურ ებრაელებთან ერთად. მთელი ჩვენი დიდი ოჯახიდან მეღა დავრჩი.
წერა აღარ შემიძლია, ჩემო ძვირფასო მეგობარო ზიგმუნტ: ცრემლები ნაკადულივით კი არა, მდინარესავით მდის. მომწერე: იქნებ რამე გინდა, გამოგიგზავნი.
შენი აბრამი.
P. S. ჯანმრთელად იყავი. დაე გფარავდეს მაღალი ღმერთი.
ზიგმუნტი. ძვირფასო აბრამ!
ჩვენ არაფერი გვინდა. ავად თუ კარგად ამ ცხოვრებას ვუმკლავდებით. როგორც ამბობენ, შიშველი ვარ, არა - ქურდი, თავს ნამუსის მხურავს ქუდი! ჩვენ გადავწყვიტეთ, უკვდავყოთ ეს საშინელი მოვლენა და მემორიალი დავდგათ. თუ მცირედით შეგვეწევი, მადლობელნი დაგრჩებით.
ძმური სალმით, ზიგმუნტი.
P. S. ჩემი ცოლი, ჰელენკა, რომელსაც შენ არ იცნობ, სალამს გითვლის.
ზოსკა. ყველაფერი გავყიდე, რის გაყიდვაც კი შეიძლებოდა, და ლოძში გადავედით.
მენაჰემი. იქ ნაცნობები მყავდა ვილნოდან - ჯერ კიდევ იმ დროიდან, იქ რომ კინოს საქმეებზე დავდიოდი. სამსახური მიშოვეს. მე თეატრში ელექტრიკოსად მოვეწყვე, ზოსკა მეგარდერობედ გაამწესეს. გაირკვა, რომ ორსულად არის.
ზოსკა. ბავშვი უნდა მოვიცილო. 
მენაჰემი. რატომ?
ზოსკა. არავინ იცის, ვისია. შენია თუ იმისი? არ ვიცი. არ ვიცი. არ ვიცი. ღმერთო, რა ვქნა? აქ მშვიდად ცხოვრების უფლებას არავინ მოგვცემს. მოგკლავენ. მეც მომკლავენ. დამპირდი, რომ აქედან წავალთ! დაიფიცე!
მენაჰემი. დავიფიცე. მაგრამ აბორტის შემდეგ ურთიერთობა გაგვიფუჭდა.
ზოსკა. ხომ დამპირდი, აქედან წავალთო? როდის წავალთ, როდის?
მენაჰემი. წავალთ, ჩემო პატარა, წავალთ, ხომ გითხარი!
ზოსკა. ისევ მთვრალი ხარ? ეშმაკმა წაგიღოს! სად იყავი? მსახიობთა ოთახში, ხომ?
მენაჰემი. ,,ჩემო პატარა, სამგზავროდ ფული უნდა შევაგროვო, ხომ იცი!“ და შევაგროვე. ერთი მსახიობი ქალისაგან ვისესხე, რომელიც შინაგან საქმეთა კომისარიატის პოლკოვნიკის საყვარელი იყო. მის სახლში მოეტანათ ვილნოს გეტოს ლამის მთელი ოქრო-ვერცხლი. ზოსკას ბილეთი ვუყიდე და ვენას გავისტუმრე.
ზოსკა. შენ ჩამოხვალ?
მენაჰემი. ,,როგორც კი შევძლებ, მაშინვე ჩამოვალ, ჩემო პატარა!“ ზოსკას ისე გამოეყო თავი სარკმლიდან, მეშინოდა, არ გადმოვარდნილიყო.
ზოსკა. ის ბაქანზე იდგა. თავისი ღია პიჯაკი ეცვა. მეგონა, გული გამისკდებოდა. თითქოს ვგრძნობდი, რომ უკანასკნელად ვხედავდი.
მენაჰემი. უბრალო მიზანი მქონდა. ცოტა ფულისთვის მომეყარა თავი და ამ ქვეყანას გავცლოდი. ერთმა ნაცნობმა მირჩია, ყველაზე შემოსავლიანი ოფიციალური მაროდიორობააო. ჩვენში ვინ არის ოფიციალური მაროდიორი? სახელმწიფო უშიშროება.
ზოსკა. New York-ში ყოფნისას ძალიან დამეხმარა აბრამი. შემიფარა, სანამ ოთახს და სამსახურს ვიშოვიდი. მისი ოჯახი სადა სახლში ცხოვრობდა. უთვალავი ბავშვი ჰყავდათ. აბრამის ცოლს მგონი მოვეწონე. საათობით ვლაპარაკობდით. აბრამს უნდოდა, ყველაფერი სცოდნოდა. ნებისმიერი წვრილმანი. როცა ვუამბე, სინამდვილეში ვინ დახრუკა ებრაელები, ჯერ არ დამიჯერა. ზიგმუნტის წერილები მაჩვენა. გამეცინა.
აბრამი. მეგონა გავგიჟდებოდი. ამ ნაძირალას მე ფულს ვუგზავნიდი. მაშინ მივწერე წერილი პოლონეთის მთავრობას.
მე, აბრამ ბეიკერი, 1937 წელს წავედი ამერიკაში.
პოლონეთში დარჩნენ პაპაჩემები - ჰაიმი და იაკუბი, ბებიაჩემები - როზა და ფეიგა. მამაჩემი - შლომო და დედაჩემი - ესთერკა.
ჩემი ძმები: ჰაიმეკ, იზია და კუბეკი.
ჩემი დები: ლეიჩა, ფრუნია და ფანია.
დედაჩემის ძმები, ჩემი ბიძები: მენდელი, იოსები, შაოლი, რაიზერი, დავითი და შმული.
დეიდაჩემები: ჰანა, სარა, ჰინდა, დებორა, მოლი და ზიზი.
მამაჩემის ძმები, ბიძაჩემები: ისააკი, აკივა, იაშა, ზელიტი, ბენეკი და შიმონი.
მამიდაჩემები: რაქელი, ლეა, მირიამი, ზელდა, ჰითელი და გოდლი.
ჩემი ბიძაშვილები, დეიდაშვილები, მამიდაშვილები: შმულეკ, მონეკ, იანეკ, დავით, ურეკ, ვლევუს, ადას, ელეკ, ზუზია, ჰაიკა, ფრიმჩა, იტკა, ტილია, გენია, მალჩა, სონია, იაძია და დუნია.
ყველა მათგანი პოლონელებმა ბეღელში გამოახრჩეს. მკვლელები, რომელთაც მათი ქონება მიისაკუთრეს, დღეს მათ სახლებში ცხოვრობენ. მაშ, ამ ბანდიტებმა და ქურდებმა მშვიდად უნდა იცხოვრონ? რას ამბობს ამაზე თქვენი მღვდელი? ეკლესია? პოლონეთის მთავრობა?
ყველანი.

რა მართალს წერდა სენკევიჩი მამულის წიგნში!
ამ სიტყვებს სისხლით დღეს კედლებზე მივაწერ თუნდაც:
იმ დიდებიდან, საკმარისად რომ ვთვლიდით გუშინ,
თვალშეუდგამმა გამარჯვებამ იფეთქოს უნდა!

                                                                  

                                                                        XIII გაკვეთილი
მენაჰემი. 1948-ში, სადღაც - ზაფხულის მიწურულს - შვებულებას იასტარნიაში ვატარებდი - პოლკოვნიკმა გამომიძახა და მითხრა, ახალი ბრძანებულების თანახმად, საქმე უნდა აღვძრათ იმ პოლონელების მიმართ, გერმანელთა ოკუპაციის დასაწყისში ებრაელები რომ დახოცესო, და რომ, სახალხო ხელისუფლებამ მე საგანგებო უფლებით აღმჭურვა, მონაწილეობა მივიღო გამოძიებაში, ოპერატიული ფსევდონიმით - ზდისლავ ჰოლევი. თავისი სახელით კი დაამატა: ,,დედის ხსენი ანთხევინე იმ ძაღლისშვილებს, რომელთაც შენი ცოლი გააუპატიურეს, ოღონდ კანონის ფარგლებში. დაე ყველას პირზე ეკეროს სახალხო ხელისუფლების სამართლიანობა“... და ასე შემდეგ.
ზოსკა. ჩემო სიყვარულო! რატომ არ ჩამოდიხარ? ვერც კი წარმოგიდგენია, როგორ ვდარდობ და მენატრები!
მენაჰემი. ზოსკას მივწერე, რომ მნიშვნელოვანი დავალება მივიღე, და მასთან მიმოწერას ვეღარ შევძლებდი.
[bookmark: _Hlk213027784]ზოსკა. ოჯახი, რომელშიც იმხანად ვმუშაობდი, ძალიან კულტურული გახლდათ. ცოლიც და ქმარიც პროფესორები იყვნენ. ებრაელები. პოლონურად ლაპარაკობდნენ. როცა მათთან მოდიოდნენ friends, მათ წინაშე ჩემი წარდგენისას დასძენდნენ ხოლმე: ,,ეს ჩვენი ზოსიაა, რომელმაც ომის დროს ებრაელები შეიფარა და გადაარჩინა!“ friends მხოლოდ თავს გადააქნევდნენ ხოლმე: ,,წარმოუდგენელია! პოლონელები ხომ აუტანელი ანტისემიტები არიან!“ ეს მას შემდეგ მოხდა, რაც მენაჰემმა მამცნო, საპასუხისმგებლო დავალების გამო, ვეღარ მოგწერო. ნერვები დაგლეჯაზე მქონდა. გავცეცხლდი და ვუპასუხე: ,,ამერიკელები რითღა დაეხმარნენ ებრაელებს ომის დროს?“ კარი გავიჯახუნე და წავედი. მეტროში ჩავედი. რამდენიმე საათი უაზროდ და უმიზნოდ ვიჯექი ვაგონში. ბოლოს პოლონურ რაიონში გამოვედი. მესმის, რომელიღაც პოლონელი ბიჭი თავის სატრფოს პოლონურად ეუბნება: ,, მე შენ მიყვარხარ, შე ნაბოზარო, შენ კიდევ ამ დროს გძინავს“. ძელსკამზე დავემხე და ავტირდი. ღმერთო! ოცდაათი წლისა ვარ. რა უნდა ვქნა? იმ ძუკნის გაგდებულმა, აღარც მოგწერო. ჩამოსვლაზე ხომ ლაპარაკიც ზედმეტია. რკინის ფარდა. რა ვქნა? არც ქმარი მყავს. არც შვილები. არც განათლება გამაჩნია. სიცოცხლის ბოლომდე შინამოსამსახურედ ვიმუშაო? ებრაელებთან? ამ დროს გვერდით იანუში მომიჯდა. ,,რატომ ტირით? საცოდაობა არ არის, ასეთი თვალები ცრემლებს დაავსებინოთ?“ და რაღაც ასეთები. ორიოდ კვირის შემდეგ დავქორწინდით. აბრამი კინაღამ გაგიჟდა.
აბრამი. ზოსკა, რას შვრები? როგორ შეიძლება, ცოლად გაჰყვე კაცს, რომელსაც ორიოდ კვირაა, იცნობ? მენაჰემზე არ გიფიქრია? ეგეც რომ არა, განათლება ხომ უნდა მიიღო? შენ ხომ აქამდე ინგლისურიც კი ვერ გისწავლია ხეირიანად? სამსახური? რატომ მოიძულე ის კეთილშობილი ებრაელები? ომის დროს მათ რით დახმარება შეეძლოთ? ან მე რით შემეძლო, ებრაელებს დავხმარებოდი? აბა, დაფიქრდი. გულს ნუ გაისასტიკებ. ისინი კარგი ადამიანები არიან. განათლებულები. დაგეხმარებიან, თუ სიმწიფის ატესტატის აღებას მოინდომებ. ან - უმაღლესში ჩაბარებას.
ზოსკა. ნუ მაცინებ, აბრამ. რა უმაღლესი განათლება... ვთხოვდები. მენაჰემზე კი არაფრის გაგონება არ მინდა. ღორია და მეტი არაფერი. მომიცილა, მომისროლა...
ზიგმუნტი. ჩემთან დილით მოვიდნენ, ცოლ-შვილის თვალწინ დამადეს ხელბორკილი, ,,გაზიკ-ში ჩამსვეს და ლომჟაში, სახელმწიფო უშიშროებაში წამიყვანეს.
ჰენეკი. ეკლესიაში ვიყავი. ძაღლი ჯაჭვის გაწყვეტას ლამობდა, თავგანწირვით ყეფდა. იქვე ჩაცხრილეს. ხუნდები დამადეს. სახელმწიფო უშიშროებაში წამიყვანეს.
ვალდეკი. წისქვილში ვიყავი. შემბორკეს და უშიშროებაში წამიყვანეს.
ზიგმუნტი. რომელიღაც ოთახში შემიყვანეს. ტაბურეტზე დამსვეს. ფარდები ჩამოაფარეს. არადა, სარკმლის იქით მზე ანათებდა. სახეში ლამპა მომიშვირეს. მაგიდას მენაჰემი მიუჯდა. 
მენაჰემი. მე პორუჩიკი ზდისლავ ჰოლევი ვარ. თქვენი საქმის გამომძიებელი. გვარი.
ზიგმუნტი. მენაჰემ, შენ არა ხარ?
მენაჰემი. წამოვდექი.
ზიგმუნტი. წამოდგა.
მენაჰემი. მივუახლოვდი.
ზიგმუნტი. მომიახლოვდა.
მენაჰემი. და სახეში ვთხლიშე.
ზიგმუნტი. მთელი ძალით მგლიჯა ცხვირში. მგონი კასტეტი ეკეთა. გავიგონე, რაღაცამ გაიტკაცუნა. ტაბურეტიდან ჩამოვვარდი და გონება დავკარგე.
მენაჰემი. სისულელეა! არავითარი კასტეტი არ მქონია. ცოტა არ იყოს, ავირიე, როცა ამ ძაღლისშვილის სახეზე ღიმილი დავინახე - მან გაააუპატიურა ჩემი ცოლი, მან დაწვა ჩემი შვილი და მომიკლა მეგობარი. სხვა ათასობით ადამიანზე რომ აღარაფერი ვთქვათ.
ზიგმუნტი. წყალი გადამასხეს. გონზე მოვედი. ცხვირი გამისივდა. თვალებს ძლივსღა ვახელ. რა ვქნა? ვის მივმართო? რატომ დამაპატიმრეს? ვინ დამეხმარება?
მენაჰემი. შენ შეგიძლია მომმართო ასე - ,,პან პორუჩიკ!“ გასაგებია?
ზიგმუნტი. არის, პან პორუჩიკ!
მენაჰემი. ვფიქრობ, პროტოკოლურ საკითხებზე დროის დაკარგვა არ ღირს. მე ხომ შენზე ყველაფერი ვიცი, შე ძაღლისშვილო. მაგალითად, ის, რომ შენ ცხოვრობ შენ მიერ მოკლული რაბინის სახლში. საინტერესო ისაა, იცის კი ეს შენმა ცოლ-შვილმა? იციან, რომ 1945-ში შენ ერთდროულად ბანდასაც ხელმძღვანელობდი და აღმასკომის თავმჯდომარეც იყავი? მილიციონერებს ბანდიტებს აბარებდი, ბანდიტებს კი - მილიციას. გააჩნია, რა უფრო სარფიანი იყო. ოღონდ ამის მოწმე აღარავინაა, შე ნაბოზარო, გავიფიქრე.
ზიგმუნტი. მიდი, აბა, მოწმე მოიყვანე, შე ნაბოზარო, გავიფიქრე მე.
მენაჰემი. მაგრამ ახლა ერთი რამ მაინტერესებს. რა დამართე იაკუბ კაცს 1941 წლის 24 ივნისს ახალი ბაზრისა და პშიტულსკის ქუჩის კუთხეში?
ზიგმუნტი. გასაგებია, რაც უნდა! არ მესმის, რას გულისხმობთ, პან პორუჩიკ. როგორც ვიცი, 24 ივნისს იაკუბ კაცი გერმანელებმა მოკლეს...
მენაჰემი. არ მინდოდა, მეცემა. ბიჭებს დავუძახე და ვუბრძანე, დაემუშავებინათ.
ზიგმუნტი. ჯოხებით მცემდნენ, წყალს მასხამდნენ და ისევ მცემდნენ. მოდიოდა ექიმი, რომელიც ამბობდა, რომ გაგრძელება შესაძლებელი იყო. და ისინიც განაგრძობდნენ. ის ძაღლისშვილი მხოლოდ შემოიხედავდა დროდადრო და იკითხავდა, ვინ და როდის მოკლა იაკუბ კაცი. ღმერთო! მაგრამ მე უკვე ვიცოდი, რა მექნა.
ჰენეკი. ბნელ ოთახში შემიყვანეს, ტაბურეტზე დამსვეს. ლამპა სახეში მომიშვირეს. მაგიდას მენაჰემი მიუჯდა.
მენაჰემი. მე პორუჩიკი ზდისლავ ჰოლევი ვარ, თქვენი საქმის გამომძიებელი. გვარი.
ჰენეკი. თუ შენ, მენაჰემ, ზდისლავ ჰოლევი ხარ, მე ჩინეთის იმპერატორი ვყოფილვარ.
მენაჰემი. წამოვდექი.
ჰენეკი. წამოდგა.
მენაჰემი. მივუახლოვდი.
ჰენეკი. მომიახლოვდა.
მენაჰემი. და სახეში ვთხლიშე.
ჰენეკი. მთელი ძალით მთხლიშა სახეში. მე ვთქვი: ,,ღმერთმა შეგინდოს, ჩემო ძმაო“. და მეორე ლოყა მივუშვირე.
მენაჰემი. მეორედაც ვგლიჯე. მან მესამედაც მომიშვირა ლოყა. გავბრაზდი და ბიჭებს დავუძახე. ,,გაიხსენე, ვინ მოკლა იაკუბ კაცი“, - ვთქვი მე. და ბიჭებს ვუბრძანე, საქმეს შესდგომოდნენ.
ჰენეკი. მცემდნენ. წყალს მასხამდნენ. ისევ მცემდნენ. მოდიოდა ექიმი, ამბობდა, გაგრძელება შესაძლებელიაო, და ისინი განაგრძობდნენ. და სულ იაკუბ კაცზე მეკითხებოდნენ.
მენაჰემი. სამინისტროდან დარეკეს: ,,რას სჩადიხარ, მენაჰემ? რატომ აწამებ მღვდელს? რა ჩემ ფეხებად გვინდა ომი ტაძართან? შენ რა, გინდა, ეგ წამებულად გამოაცხადონ?“ რა ნაბოზარი ქვეყანაა - აქ ვერაფერს გახდები! მღვდლებს ყველგან თავიანთი ხალხი ჰყავთ.
ვლადეკი. სარდაფიდან ამომათრიეს და ნათელ, მზიან ოთახში შემიყვანეს. თვალს ძლივს ვახელდი. სკამზე დამსვეს. ვხედავ - მენაჰემი შემოდის. ძალიან გამიხარდა.
მენაჰემი. სალამი, ვლადეკ, გამიხარდა შენი ნახვა.
ვლადეკი. მენაჰემ, რა ხანია, არ შევხვედრივართ! ძალიან მიხარია! ზოსკა როგორაა?
მენაჰემი. ზოსკა ამერიკაშია. მაგრამ წერილები არ აღწევს. თვითონაც ხვდები, ვლადეკ.
ვლადეკი. მესმის, მენაჰემ! რატომ დამაპატიმრეს? წისქვილი ახლა მარიანკას კისერზეა. ხომ იცი, ეს რა ხათაბალაა. თავს ვერ გაართმევს.
მენაჰემი. კარგი. მხოლოდ ის მითხარი, ვინ მოკლა იაკუბ კაცი?
ვლადეკი. კარგი, მენაჰემ.
მენაჰემი. ნელ-ნელა სურათი ჩამოიძერწა. ბოლოს ზიგმუნტიც გამოტყდა. ჰენეკს არაფერი უთქვამს, მაგრამ ჩვენ ვლადეკის ჩვენება გვქონდა. სხვებისაც. ძალიან დამაჯერებელი გამოვიდა. დაიწყო პროცესი.
ზიგმუნტი. ბრალს არ ვაღიარებ. აღიარებითი ჩვენება პორუჩიკმა ჰოლევმა მოიპოვა ცემისა და წამების გზით.
ჰენეკი. ბრალს არ ვაღიარებ. აღიარებითი ჩვენება მოიპოვეს ძალადობის გზით. იმ დღეს ბაზრის მოედანზე საერთოდ არ ვყოფილვარ. როგორც ვიცი, იაკუბ კაცი გერმანელებმა მოკლეს.
ვლადეკი. მე არ დამინახავს, ბრალდებულებმა იმ დღეს რა ჩაიდინეს, რადგან ქალაქში არ გახლდით.
მარიანა. ვადასტურებ ჩემი ქმრის სიტყვებს. იმ დღეს ქალაქში არა ყოფილა - მე მშველიდა, რომ გადავერჩინე. და კიდევ: მე მონათლული ებრაელი ვარ და ცოცხალი ზიგმუნტის წყალობით დავრჩი, რომელიც ჩემი ნათლიაა, და მღვდელ ჰენეკისა, რომელმაც ეს საქმე დააგვირგვინა. ჩემ მიმართ ანტისემიტიზმი არასოდეს გამოუვლენიათ.
მენაჰემი.  ყურებს არ ვუჯერებდი. ამას რატომ სჩადიხარ, რაქელკა?
მარიანა. როგორ არ გესმის? შენ ჩამოხვედი და უკანვე წახვალ! შურისძიება? თვალი თვალისა წილ? არქიმედეს კანონი გახსოვს? კანტი რას ამბობდა ვარსკვლავებზე, გახსოვს?
ყველანი.
არქიმედე, ნუთუ
შენსავ კანონს მალავ?
სულ მოქმედებს წყლიდან
ამომგდები ძალა.

მიწა იძვრის ერთხელ
გამოჭრილი თარგით:
სულ იქნება ავი,
სულ იქნება კარგი.

                                                                    XIV გაკვეთილი
მენაჰემი. ვარშავაში დავბრუნდი. სახალხო პოლონეთის მშენებლის ორდენი გადმომცეს. ახალი ბინაც. სამოცდაათი კვადრატული მეტრი. და ამაზრზენი დავალებაც მივიღე - იატაკქვეშა მოძრაობის მონაწილეთა საქმე.
ზიგმუნტი. თხუთმეტი წელი მომარჭეს. ჰელენკა მარტო დარჩა ჰანიასთან, მალგოსიასა და იურეკთან ერთად. როგორ გაიზრდება ბიჭი უმამოდ? ციხეში გავიფიქრე: უნდა ვიბრძოლო. დასაკარგი აღარაფერი მაქვს.
მენაჰემი. სმა დავიწყე. უფრო სწორად, გავლოთდი. ეს კოშმარულ სიზმარს წააგავდა. ცემა-ტყეპა, წივილ-კივილი, შემდეგ - არაყი, დანსინგი და ბოზები. შემდეგ კი - ყველაფერი თავიდან.
ზიგმუნტი. გენერალურ მდივანს მივწერე. პასუხი არ მიმიღია. პრემიერს მივწერე. დუმილი. კიდევ მივწერე. ისევ დუმილი. და შემდეგ უფროსობასთან გამომიძახეს. ვხედავ, ზის ვიღაც კაცი, სამოქალაქო ტანსაცმელში გამოწყობილი. ებრაელი არ უნდა იყოს.
მენაჰემი. ამ ზმანებიდან სტალინის სიკვდილის შემდეგ გამოვფხიზლდი, როცა დამაპატიმრეს. ბრალად მედებოდა ,,ძიებისას უკანონო მეთოდების გამოყენება“. ნაბოზრები! ვინც მე მდებდა ბრალს, თვითონაც ეგრე იქცეოდა. მოწმეებად ჯალათები მოიყვანეს. და ზიგმუნტი.
ზიგმუნტი. მე დიდი ხალისით დავადასტურე, რომ ბრალდებული იყენებდა წამების ორმოც მეთოდს. მათ შორის, კარებში თითებს მაყოლებინებდა და მიმტვრევდა. ნუნებში ნემსებს მიყრიდა. გენიტალიებზე მილიციელის ხელკეტს მირტყამდა. შიშველი უკანალით მსვამდა სკამის ფეხზე.
მენაჰემი. ,,რას ბოდავ, ძაღლისშვილო! თითებს როდის გიმტვრევდი? ან ტრაკში მეორე ნახვრეტი როდიდან გაქვს?“ მივვარდი, მაგრამ გაგვაშველეს! ათი წელი მომცეს. და კიდევ - წინადადება: ან - ციხე, ან პოლონეთთან გამომშვიდობება!
ზიგმუნტი. შინ დავბრუნდი. ჰელენკასთან, ჰანიასთან, მალგოსიასა და იურეკთან. იურეკი ერთ ნაბიჯზეც კი არ მცილდებოდა. შარვალზე მომებღაუჭა და კუდში დამყვებოდა ფინიასავით.
მენაჰემი. ისრაელს გავემგზავრე. კიბუცში, რომელსაც ,,დავერატი“ ანუ ,,ფუტკარი“ ერქვა, სასოფლო-სამეურნეო მანქანების მექანიკოსად მოვეწყვე. აი, სად გამომადგა საბჭოთა ავტორების: ვოლკოვისა და რაისტის სახელმძღვანელო ,,ტრაქტორები და სასოფლო-სამეურნეო მანქანები“.
ზიგმუნტი. 1956 წელს პოლონეთის გაერთიანებულ მუშათა პარტიაში შევედი.
ჰენეკი. დიდხანს ვიყავი ვიკარიუსი, ბოლოს, როგორც იქნა, პირველი სამწყსო მანდეს. სადღაც, ღვთისგან დავიწყებულ სოფელში, ბელოსტოკის მახლობლად, სადაც კათოლიკეებიც კი უკრაინულად ლაპარაკობდნენ. მაგრამ, არ ვჩივი, ზოგს არც ეს რგებია.
მენაჰემი. აბრამს მივწერე. ზოსკას ამბავი მინდოდა გამეგო.
აბრამი. ზოსკას ამბავი? რა გინდა, მენაჰემ, ნუთუ ცოტა ადამიანი გააუბედურე? ნუთუ, შენ გამო, ცოტა ქალმა დაისია ღაწვები? ზოსკა გათხოვდა. ბავშვები გაუჩნდა. თავი გაანებე.
ზოსკა. როცა სტენი სკოლაში წავიდა, ლუსი კი - ბაღში, მეც დავიწყე მუშაობა. მკერავად. მოკლედ, ცხოვრება არც ისე გაუსაძლისად მეჩვენებოდა.
მენაჰემი. მე რუთზე დავქორწინდი, სეფარდ ებრაელ ქალზე. ლამაზი თვალები და ფეხები ჰქონდა. დორასავით. გვეყოლა იაკობი. ნამდვილი საბრა. კიბუციდან წამოვედი, კრედიტი ავიღე და საკუთარი სახელოსნო გავხსენი. ავაშენე სახლი.
ზიგმუნტი. სამოციანი წლები საუკეთესო დრო იყო.
ჰენეკი. დიდება ღმერთს, ბოლოს და ბოლოს ჩემი სანუკვარი ოცნება ასრულდა. როცა უფალმა ამა ქვეყნიდან გაიყვანა ჩემი წინამორბედი, ეპისკოპოსმა სამრევლო მოძღვრად დამნიშნა ჩვენს ქალაქში. ეს ერთი ჩემი კლასელის წყალობაა.
ზიგმუნტი. ამხანაგებო, მღვდელი ჰენრიკი ერთ-ერთი ჩვენგანია. ჩვენი კლასელი. ჩვენ კარგად ვიცით მისი ღირსებებიც და, ასე ვთქვათ, მისი ცოდვებიც. ის იცნობს ჩვენი ქალაქის სპეციფიკას. აქ დაიბადა. ყველას იცნობს. ყველა იცნობს. ჩემი აზრით, უნდა დავარწმუნოთ ეპისკოპოსი, მხარი დაუჭიროს მღვდელ ჰენრიკის კანდიდატურას.
ჰენეკი. მხოლოდ შენიანებშია შესაძლებელი ფრთების გაშლა. განსაკუთრებით - მღვდლისთვის.
ზიგმუნტი. ორივე გოგო გავათხოვე. ჰანია ექიმს გაჰყვა ცოლად, გოსია - პროკურორს. იურეკი ვარშავის პოლიტექნიკური ინსტიტუტის არქიტექტურის ფაკულტეტზე მოეწყო. ე.წ. ,,მარტის მოვლენების“ დროს, განსხვავებით სხვა სტუდენტებისგან, ებრაელთა პროვოკაციას არ წამოჰგებია და ბეჯითად სწავლობდა. ჰენეკი და მე თანხმიერად ვმუშაობდით. თანაკლასელები ვიყავით. ერთმანეთს ვენდობოდით და ვეხმარებოდით, რათა ერთად გადაგვეჭრა სადავო საკითხები. ერთხელ დათვრა და მითხრა:
ჰენეკი. მე ვიცი, ზიგმუნტ, მაშინ შენ დაასმინე რისეკი წითლებთან და არა - უბედურმა იაკუბ კაცმა. ყოველთვის ვიცოდი ეს.
ზიგმუნტი. მორჩი, ჰენეკ! გინდა, მეც მოგაგონო, რომელი ფეხით გეჭირა დორა? და როგორ დაგისველდა შარვალი?
ჰენეკი. და ამ თემას აღარასოდეს დავბრუნებივართ.
ზიგმუნტი. არც სხვა თანაკლასელებს ვივიწყებდით. ვლადეკი, ჩემი დახმარებით, მსოფლიოს ხალხთა ,,წმინდანად“ აირჩიეს, მაგრამ საოჯახო ცხოვრებაში არ გაუმართლა. წისქვილი, რომელსაც ის უნდა გაემდიდრებინა, ცოტაც და, ჭირს მოგჭამდა. ძალიან ბევრს სვამდა და მისი დახმარება ძნელდებოდა.
ვლადეკი. ზიგმუნტ, მასესხე ასი ზლოტი პირველ რიცხვამდე...
ზიგმუნტი. აჰა, ვლადეკ, ოღონდ სმას შეეშვი, ნაბოზარო!
ვლადეკი. ზიგმუნტ, ღამით არ მძინავს. იაკუბ კაცი, რისეკი, დორა და იგორეკი მოდიან ხოლმე... შენ კარგად გძინავს, ზიგმუნტ? გულწრფელად მითხარი...
ზიგმუნტი. უკან დამიბრუნე ჩემი ასიანი, ბრიყვი ხარ, ვიღაცა ხარ!
ვლადეკი. არა, ზიგმუნტ, ნუ ღელავ, ნაბოზარო, მშვიდად იძინე.
ზოსკა. როცა ლუსი წავიდა სკოლაში, კრედიტი ავიღეთ და პატარა სახლი ვიყიდეთ ნიუ-ჯერსიში. და აი, აქ დამატყდა თავს უბედურება. აბრამმა მომძებნა - არც კი ვიცი, როგორ მოახერხა.
აბრამი. ზოსკა, ხელი მოაწერე ამ დოკუმენტებს - ეგებ რამე გამოვიდეს. ეგებ ფული მოგცენ. ეს არის მედალი - ,,მსოფლიო ხალხების წმინდანი“ - მენაჰემმა ისრაელში შეძლო შენთვის ამ ჯილდოს ,,გაჩარხვა“. ხომ ხედავ, ყველა ებრაელი როდია ცუდი: ზოგს ახსოვს სიკეთე და სიკეთითვე გადახდასაც ცდილობს.
ზოსკა. სიკეთით გადამიხადა, ხომ? გაზეთებში დაწერეს, რომ ომის დროს მე ებრაელებს ვიფარებდი. და დაიწყო კიდეც: ,,აჰ, ებრაელებს მალავდი, არა? მაშ, სად არის იმათი ოქრო? შენ იმისი საყვარელი იყავი, ებრაელის ძუკნა?!“ ჩემი ქმარი საავადმყოფოში იწვა, კვდებოდა, და მაინც არ შემირიგდა. გასვენებაში გავიგე, რომ მამა ებრაელი ჰყოლია და ტრებლინკში დაღუპულა. აი, აქ კი, საერთოდ ვეღარაფერი გავიგე...
მენაჰემი. 1967 წელს ჯარში გამიწვიეს. ავტოსარემონტო ბაზას ვხელმძღვანელობდი. კაპიტნის წოდებით.
ზიგმუნტი. სამოციანების ბოლოს ვეტერანთა ორგანიზაციები დავიხმარე და შუამდგომლობა აღვძარი, რათა მენაჰემის ექსტრადიციისთვის მიმეღწია. სულ ამაოდ, როგორც აღმოჩნდა. ისრაელი თავის მოქალაქეებს არავის გადასცემს. მაშ, ეს უშიშროების ჯალათი დაუსჯელი უნდა დარჩეს?
მენაჰემი. 1970 წლის 22 მაისს ჩემმა ვაჟმა, იაკობმა, თქვა, რომ კლასში უნდა დაწერონ თხზულება თავიანთ მამებზე. ,,მამა, შენ ვინა ხარ?“ - მკითხა მან. ვუპასუხე, რომ დღეს ჯარისკაცი ვარ ისევე, როგორც ყველა ებრაელი. ,,კარგი, - მითხრა შვილმა, - გავიზრდები და ის ვიქნები, რაც - ყველა ებრაელი“. 7.45-ზე რუთმა იაკობი სასკოლო ავტობუსში ჩასვა, რომელსაც ჩვენი უბნიდან ყოველდღე მიჰყავდა ბავშვები.
ზიგმუნტი. იურეკი ბრწყინვალედ სწავლობდა. ორი უცხოური ენა აითვისა. ინგლისური და ფრანგული. ინსტიტუტში ძალიან აქებდნენ. სპორტკომპლექსის პროექტის კონკურსშიც გაიმარჯვა. ივნისის დამდეგს ვადამდე ადრე დაიცვა სადიპლომო ნაშრომი და პროფესორმა ჰრინევეცკიმ ადგილი შესთავაზა თავის არქიტექტურულ სახელოსნოში. მე ვაჟით ვამაყობდი და მივეცი ფული, რათა ორი თვით საფრანგეთში, იტალიასა და საბერძნეთში ემოგზაურა. ივლისში გამგზავრება გადაწყვიტა. ივნისის მიწურულს მეგობართან ერთად ერთი კვირით ვიგრის ტბაზე წავიდა იახტით სასეირნოდ.
მენაჰემი. 8.10-ზე ავივიმში ავტობუსს ნაღმსატყორცნის ჭურვი მოხვდა. ავტობუსი აფეთქდა. დაიღუპა ორი მასწავლებელი და ცხრა მოწაფე, კიდევ ოცდაოთხი მძიმედ დაიჭრა.  ბავშვებს, რომლებიც ცეცხლმოკიდებული ავტობუსიდან გამოსვლას ცდილობდნენ, ტერორისტები ავტომატის ჯერით უმასპინძლდებოდნენ. ჩემი ათი წლის ბიჭუნა მაშინ დაიღუპა, როცა თანაკლასელი გოგონას გადარჩენას ცდილობდა.
ზიგმუნტი. 24 ივლისს, შუადღისას, ვიგრის ტბა ჭექა-ქუხილმა მოიცვა. ეს მცირე ხანს, ამბობენ, ათი-თხუთმეტი წუთი გაგრძელდაო. იახტა, რომელზეც იურეკი და მისი მეგობრები იყვნენ, გადაბრუნდა და ჩაიძირა. ყველამ შეძლო გამოცურვა. იურეკის გარდა.
აბრამი. 24 ივნისს, შუადღისას? ღმერთო! 30 წლის წინათ, ამ დღეს, ამ დროს, ზიგმუნტმა, ჰენეკმა და რისეკმა სასიკვდილოდ სცემს იაკუბ კაცს ბაზრის მოედანზე.
ჰენეკი. ლამაზი დაკრძალვა გამოვიდა, სადღესასწაულო. ასე არასოდეს მიქადაგია. აბრაამსა და ისააკზე ვილაპარაკე. შენ აღარ გამოგზავნე ჩანაცვლებითი მსხვერპლი, უფალო! ისააკი დაიღუპა! რადა გვცდი შენი მრისხანებით? რად გვიფორიაქებ გულებს? ყმაწვილი! არქიტექტორი! ახალგაზრდა სპეციალისტი! რამდენი გეგმა ჰქონდა! რამდენი მისწრაფება! ის იყო მშობლების იმედი და სასოება! რომში მიდიოდა - კოლიზეუმით რომ დამტკბარიყო! პარიზში - ლუვრით! ათენში - აკროპოლით! უფალო, შენ აღარ გამოგზავნე კრავი, მაგრამ ჩვენ გვახსოვს, რომ კრავი მაინც მოვიდა ჩვენთან. შენ ხარ ის კრავი!
მარიანა. ეს საშინელება იყო. ამის ატანა არავის შეეძლო. მე ვერ მოვუსმინე.
ვლადეკი. იურეკი დახურული კუბოთი დაასაფლავეს. ამბობდნენ, სახე გველთევზებმა მოაჭამესო.
მენაჰემი.  დაკრძალვის შემდეგ რუთმა მითხრა, დაწყევლილი ხარო, და გამშორდა.
ვლადეკი. ზიგმუნტის ცოლი ფსიქიატრიულ კლინიკაში გადაიყვანეს.
მენაჰემი. ნაცნობს ვთხოვე, ისრაელის დაზვერვისთვის დავეკავშირებინე. ერთმა პოდპოლკოვნიკმა მიმიღო. ვუამბე, ვინც ვიყავი და რით ვიყავი დაკავებული პოლონეთში, ვუთხარი, რომ მინდა იმ ტერორისტების დასჯა, რომლებმაც ჩემი შვილი მოკლეს. პოდპოლკოვნიკმა მიპასუხა, რომ მშვენივრად იცის, რითაც ვიყავი დაკავებული პოლონეთში: მის უჯრაში ათი განცხადება მაინცაა, რომლებშიც ჩემს ექსტრადიციას ითხოვენ; რომ მათ პროფესიონალები ნამდვილად სჭირდებათ, მაგრამ არა - მანიაკები. და მირჩია, იმის გაკეთება განაგრძეთ, რაც აგრე კარგად გამოგდით, ანუ ტანკების შეკეთებაო. ეს ურიგო როდი იყო, მაგრამ ტრაქტორებთან დაბრუნება მერჩია.  
ჰენეკი. იურეკის სიკვდილის შემდეგ ზიგმუნტს ვერ იცნობდი. არადა, ელეგანტური კაცი იყო, ყოველთვის თეთრი აბრეშუმის კაშნე ეკეთა... პენსიაზე გავიდა და ყველაფერს ჩამოშორდა. საათობით იჯდა ჩემთან და დუმდა, ერთ წერტილს მიშტერებული. ღმერთმა იცის, იქ რას ხედავდა. სიგარეტს სიგარეტზე ეწეოდა. ერთხელ თქვა:
ზიგმუნტი. ჩვენი ცხოვრება ქარს გავატანეთ, ჰენეკ. ნუთუ ღმერთი ამას ვერ ხედავდა?
მენაჰემი. ამასობაში სამსჯავროს დღის ომი დაიწყო და ერეც ისრაელმა ლამის არსებობა შეწყვიტა. ყველაფერს ტექნიკა წყვეტდა. აღმოჩნდა, რომ ჩემი ტანკები, ახალ საბჭოთა და ამერიკულ რაკეტებთან შედარებით, ჯართის გროვა იყო და სხვა არაფერი. ბოლოს და ბოლოს, ყველაფერი ნელ-ნელა ჩაწყნარდა და ზავი გამოცხადდა. შინ დავბრუნდი და უეცრად გავიაზრე, რომ უკვე ორმოცდაათი წლის ვარ, და ცხოვრება ახალს ვეღარაფერს მომიტანს. დავიბანე, გავიპარსე, სუფთა ფორმა ჩავიცვი, სახლის კარი ჩავგმანე, საჭეს მივუჯექი, ყველაზე ძვირიანი საწვავი ჩავასხი და მასადის მიმართულებით წავედი. გაზს მთელი ძალით ვაჭერდი ფეხს.
აბრამი. გაზეთში დაწერეს, რომ ბორდოსფერი ,,ფორდ-მუსტანგი“, რომელიც გადაჭარბებული სიჩქარით მოძრაობდა, ავტოსტრადიდან გადავარდა, გადაბრუნდა, ხეს მიეჯახა და აფეთქდა. დამწვარი საბარგულიღა გადარჩა. და კიდევ: მენაჰემის ოქროს საათი, რომელიც დამდნარიყო. სხვა არაფერი. ათასწლოვან ზეთის ხილის ხეს არაფერი დამჩნევია.
ჰენეკი. როცა შევიტყვე, ზიგმუნტს ინსულტი დაემართაო, მაშინვე საავადმყოფოში გავიქეცი. კარგად უვლიდნენ. სიძე ყველაფერს აკეთებდა, რაც შეეძლო! ზიგმუნტის ქალიშვილებთან ერთად მეც ვმორიგეობდი მის საწოლთან დღითა და ღამით.
ვლადეკი. ცხადია, მეშინოდა, სიკვდილის წინ რამე არ წამოეყრანტალებინა.
მარიანა. რას არ იტყვი ხოლმე!
ჰენეკი. სიცოცხლის უკანასკნელ წუთებში ზიგმუნტი რაღაც უცნაურად იქცეოდა. აცახცახდა, საწოლს მიეხალა, თვალიდან ცრემლები გადმოსცვივდა.
ვლადეკი. შავი მარმარილოს მემორიალი ალბათ მოპარული ებრაული ოქროს საფასურად დაამზადეს.
მარიანა. შენ რა, გშურს?
ჰენეკი. ზიგმუნტის სიკვდილმა შემძრა. Memento mori. ზუსტად ამ სიტყვების განსახიერებად აღვიქვი. მივხვდი, რომ სიკვდილის პირისპირ ყველა ჩვენი საქმე უფასურდება და, საბოლოოდ, მნიშვნელოვანი მხოლოდ უზენაესი ღირებულებებია: მამული, ღირსება, რწმენა. თითქოს ჩემი აზრების დასამოწმებლად გამოგვიგზავნა ღმერთმა პოლონელი პაპი და პროფკავშირი ,,სოლიდარობა“. მივხვდი, რომ საჩემოდ ჩამოკრა ზარმა. ჩამოვაყალიბე ბავშვთა კათოლიკური ბანაკები, ვაწყობდი სემინარებს, შეხვედრებს. არა იმისთვის, რომ თავმომაბეზრებლად გველაყბა, არამედ პაპის, ჩემი თანატოლის წაბაძვით, მოვინდომე დავხმარებოდი მოზარდებს ღმერთის ძიებაში: მთებში ლაშქრობის დროს, ნიჩბოსნობის დროს, ღამის გრძელი საუბრების დროს. 
ზოსკა. 1981 წელს, როცა ყველას პირზე ეკერა პოლონური ,,სოლიდარობა“, პოლონეთში მოგზაურობა გადავწყვიტე. ,,ჩემპიონში“ ერთი-ორი რიგიანი ტანისამოსი შევიძინე. და თვითმფრინავში ჩავჯექი. ღმერთო! ნეტა გენახათ ეს ე.წ. თავისუფალი პოლონეთი! მაღაზიის თაროებზე მხოლოდ ძმარი და პრასი ეწყო. რამდენიმე თავისუფალი დღე მქონდა, და მშობლიური მხარისაკენ დავადექი გზას. ერთ ტაქსისტს მოველაპარაკე და, twenty dollars -ის საფასურად, ყველგან წაყვანა აღმითქვა. ყველგან, სადაც კი მოვთხოვდი. წისქვილის სანახავად წავედი. მარიანასა და ვლადეკთან. ბებრებს ჰგავდნენ. დაუსრულებლად ჩხუბობდნენ. როცა მარიანა წუთით გავიდა, ვლადეკმა მითხრა:
ვლადეკი. ამ ებრაულ ბარდაკს ხომ უყურებ? მე რომ არ ვიყო, ჭუჭყი შეგვჭამდა.
ზოსკა. წისქვილი რას შვრება?
ვლადეკი. აღარაფერში გვარგია. დავთმეთ. სამაგიეროდ, პენსიას ვიღებთ.
ზოსკა. როცა ვლადეკი გავიდა...
მარიანა. იცი, ზოსკა, რომ ეთქვათ, ასეთი ცხოვრება გელისო, თვითონ წავიდოდი იმ ბეღელში სხვებთან ერთად.
ზოსკა. ვლადეკს მივეცი dollars. მან სადღაც იშოვა არაყი, ძეხვი და კიტრი. ვიქეიფეთ. ვილაპარაკეთ. გავიხსენეთ. ,,ჰენეკის თავს რა ხდება?“
ვლადეკი. მას მერე, რაც პაპი პოლონელი გახდა, ვერც მიუახლოვდები! კარტს თამაშობს. ჩამოყალიბებული თაღლითი და პედერასტია!
მარიანა. კარგი რა, ვლადეკ. მორჩი! როგორ შეგიძლია ასეთი რამეების თქმა მღვდელზე?
ზოსკა. როგორც იქნა, ვლადეკი დათვრა, და დასაძინებლად წავიდა. მარიანას ვკითხე, ჩემთან ერთად სასაფლაოზე ხომ არ გამოისეირნებდა?
მარიანა. რას ამბობ, ზოსკა, ვინმე დაგვინახავს!
ზოსკა. მასაც მივეცი dollars, დავემშვიდობე და სასაფლაოზე მარტო წავედი. ბეღლის ადგილას ქვა იდო, რომელზეც წაეწერათ: ჟანდარმებმა და ჰიტლერელებმა აქ 1600 ებრაელი დაწვეს. ებრაელთა სასაფლაოს თხილი მოსდებოდა. კათოლიკურ სასაფლაოზე გადავინაცვლე და მაშინვე ზიგმუნტის საფლავი მომხვდა თვალში. შავი მარმარილო. უზარმაზარი მგლოვიარე ანგელოსი. და წარწერა: სამართლიანო მსაჯულო, ჩაიხედე ჩვენს გულში! ოლესისა და დედაჩემის საფლავებს ვერ მივაკვლიე. გამობრუნებას ვაპირებდი, როცა ტაძართან ჰენეკი შემხვდა. ,,დიდება იესო ქრისტეს!“ 
ჰენეკი. აწ და მარადის და უკუნითი უკუნისამდე! ზოსკა ხარ?
ზოსკა. სწორედ ზოსკა...
ჰენეკი. რამ მოგიყვანა ჩვენს მოკრძალებულ სავანეში?
ზოსკა. ოლესისა და დედაჩემის საფლავებს ვეძებ.
ჰენეკი. ,,მე გიწინამძღვრებ“. და წარმიძღვა.
ზოსკა. ორივე მოვლილია, სუფთა. ,,ვინ ზრუნავდა მათზე?“
ჰენეკი.  ჩემი პატარა ძმები - ბავშვები.
ზოსკა. ამან გული ამიჩუყა. მღვდელი მაინც მღვდელია, გავიფიქრე, და მივეცი fifty dollars, ოლესსა და დედაჩემს პანაშვიდი გადაუხადეთ-მეთქი. 
ჰენეკი. ჩვენს კლასელებს? რისეკი, ზიგმუნტი, დორა, იაკუბი, მენაჰემი - ყველა მკვდარია, ზოსკა!
ზოსკა. ყველას გადაუხდით?
ჰენეკი. რატომაც არა, ზოსკა!
ზოსკა. გულზე მომეშვა, ტაქსიში ჩავჯექი და მძღოლს ვარშავისკენ წასვლა ვთხოვე. New York-ში დავბრუნდი. შვილების იმედი არა მქონდა. ერთხელ ლუსიმ განმიცხადა, რომ მამამისი მე მოვკალი. ამიტომ გადავწყვიტე, რომ ცერემონიების დრო აღარ იყო. გავყიდე სახლი გადაუხდელ კრედიტთან ერთად და მოხუცთა კათოლიკურ თავშესაფარში დავსახლდი. ყველანაირი პირობა. მშვენიერი ოთახი სააბაზანოთი, რომლის სარკმელიც სასწაულებრივად ლამაზ ბაღს გადაჰყურებდა. ხუთჯერადი კვება. გემრიელი კერძები. ექიმი. პარიკმახერი. ყოველდღე - მღვდელმსახურება. იმ ქალებმა, რომლებთან ერთადაც ვლოცულობდი, ტელევიზორს ვუყურებდი და პოკერს ვთამაშობდი, ერთხელ მკითხეს, ებრაელი ხომ არა ხარ, შენი შვილები ებრაელებს ჰგვანანო. საერთოდ, ძალიან სიმპათიურები იყვნენ, მაგრამ, ისე ჩანს, ებრაელები არ უყვარდათ. «Of course not» , - ვთქვი მე. სტენს და ლუსის რომ მოვენახულებინე, fifty dollars-ის გადახდას დავპირდი. პლუს გზის ხარჯები. იძულებული გავხდი, მოვლაპარაკებოდი, რომ თვეში fifty dollars-ს მაშინ გადავუხდიდი, თუ არ მინახულებდნენ - უფრო იაფიც კი დამიჯდა. გზის ფულს აღარ ვიხდიდი. ახლა შემეძლო წყნარად მეთამაშა მეზობლებთან პოკერი, მეყურებინა ტელევიზორისთვის და მელოცა. ასე გავიდა ჩემი ცხოვრება.
აბრამი. ამბობენ, ზოსკა ძილში გაიპარა: რაღაც ტაბლეტები გადაყლაპაო. სტენი და ლუსი ეჭვობდნენ, რომ ის მოკლეს - მოწამლეს, რათა მთელი მემკვიდრეობა მონაზვნებს დარჩენოდათ, მაგრამ გაკვეთამ არაფერი დაადასტურა. თუმცა ოთხმოცდათიან წლებში ძიება განახლდა და ვიღაც დააპატიმრეს კიდეც.
ჰენეკი. ჩემი ერთგული სამსახურისთვის მუდმივად მსაყვედურობდნენ. ბრიჯის თამაში მიყვარდა. ყვავის ნაცვლად - გული! სულ არ არის რთული. დამა და ვალეტი - ჩამოდი მანეთი! ამის გულისთვის 80-იანებში რა აღარ მიძახეს! შულერი, რომელიც მრევლის ფულს ითვისებს. 90-იანებში კი გაზეთებში წერდნენ, რომ მე გულგრილად ვერ ვუყურებ პატარა ლამაზ ბიჭებს, რომლებიც მღვდელმსახურებისას მეხმარებიან. ვერავინ ვერაფერი დაადასტურა. მოწმეებმა თავიანთი ჩვენებები უარყვეს, ეპისკოპოსმა კი დეკანად დამნიშნა. მაშინ ვიღაცამ ხმა გაავრცელა, უშიშროების სამსახურთან თანამშრომლობსო! რატომ ღმერთი არ გაიცინებს! მე და უშიშროება! 2000 წელს ახალი პროვოკაცია მომიწყვეს. ამჯერად ჩვენი ქალაქის მკვიდრებს დააბრალეს ებრაელთა მკვლელობა. ძალიან დავიღალე. ეპისკოპოსს აუდიენცია ვთხოვე და რჩევა ვკითხე. ,,ნაწილობრივ მაინც ხომ არ ვაღიარო დანაშაული?“ ეპისკოპოსმა ქოში უკუღმა ჰყარა: ,,თქვენ რა, გაგიჟდით?“
ვლადეკი. ყოველთვის მჯეროდა, რომ სიმართლე საბოლოოდ გაიმარჯვებს. და სიკვდილის ზღურბლთან მე მაინც ვიტყვი ჩემს სათქმელს. როცა ჟურნალისტები დამეხვივნენ, ყველაფრის მოყოლა გადავწყვიტე.
მარიანა. რატომ? რატომ? ცხოვრების საშუალებას არ მოგვცემენ. ერთხელ მაინც დამიჯერე.
ვლადეკი. ყველაფერი ისე მოვყევი, როგორც იყო. მივუთითე, ვის რა ამოძრავებდა, ვინ რას იგებდა. არც ჩემი როლი დამიმალავს.
მარიანა. ისე გამოგვიყვანა, თითქოს ჯულიეტა ვყოფილიყავი, ეგ კი - რომეო, და სოდომსა და გომორაში ერთადერთი უცოდველი.
ჰენეკი. მსმენოდა, რომ ჩვენი მტრების მთავარი ხელშემწყობნი მარიანა და ვლადეკი იყვნენ. მივედი მათთან და ვუთხარი: ,,რას ჩმახავთ? რას იგონებთ?“
ვლადეკი. მაგრამ ეს ხომ სიმართლეა, ჰენეკ!
ჰენეკი. რა არის სიმართლე, ვლადეკ? ვისია ეს სიმართლე? ვინ არის ამ სიმართლით დაინტერესებული? ამაზე გიფიქრია? ან იქნებ სახელი და დიდება მოგენატრათ სიბერეში? იმაზე არ გიფიქრიათ, რომ იმათ გვერდით, ვინც ახლა ლაფით გათხვარეთ, საფლავში უნდა იწვეთ  და საშინელ სამსჯავროს დაელოდოთ? ან იქნებ მთავარ ხეივანში დაკრძალვაზე უარს ამბობთ? იქნებ გირჩევნიათ, სადღაც ბუჩქებში, გალავანთან მიგიჩინონ ადგილი?
ვლადეკი. მან ქიმიოთერაპიის ორი კურსი უკვე ჩაიტარა, თუმცა ამბობდნენ, მეტასტაზები ისევ გაუჩნდაო. მე ვთქვი: ,,არავინ იცის, ჩვენგან პირველი ვინ აღესრულება, ჰენეკ!“ კარი გაიჯახუნა და წავიდა. რამდენიმე დღის შემდეგ ვიღაც ხულიგნებმა სარკმელი ჩაგვიმტვრიეს.
მარიანა. ქვა ქაღალდის ფურცელში გაეხვიათ, რომლზეც ეწერა: ,,თუ ენას არ ჩაიგდებთ, რაც დავიწყეთ, დავასრულებთ“.
ვლადეკი. უნდა ითქვას, რომ ნამდვილი მეგობარი ჭირში გამოიცდება...
ჰენეკი. ღამით მათ სახლთან გერმანული საბმურიანი ავტომანქანა დაინახეს, პოლონური ნომრებით, და გაემგზავრნენ! თითქოს დამნაშავეები ყოფილიყვნენ - წყვდიადში გაუჩინარდნენ!
ვლადეკი. ვარშავის ახლოს დავსახლდით, პანსიონატში ,,ოქროს შემოდგომა“. ამის შესახებ არავინ არაფერი იცოდა. სამედიცინო მომსახურება, საუზმე, სადილი, ვახშამი, 56 არხიანი ტელევიზორი...
 მარიანა. მთავარი სააბაზანო იყო. იზოლირებული აბაზანა და საშხაპე. როგორიც ძია მოიშეს ჰქონდა ომამდე. პირველად სამოცი წლის განმავლობაში სოფლის ძველმანები გავიხადე, თავშალი მოვიხსენი და კარგად დავიბანე.
ვლადეკი. ტელევიზორის პულტს ერთმანეთს ვტაცებდით.
მარიანა. ვლადეკს მხოლოდ საკუთარ თავზე მომზადებული რეპორტაჟები და ,,ბოევიკები“ აინტერესებდა.
ვლადეკი. მარიანა დაუსრულებლად უყურებდა დოკუმენტურ კინოს ან ფილმებს ბუნებაზე. თანაც - ინგლისურად... მთქნარებით მოკვდებოდი...
მარიანა. მერე, საბედნიეროდ, მკურნალობაზე გადაერთო.
ვლადეკი. ფილტვის კიბო დამიდგინეს.
მარიანა. გეუბნებოდი, ნუ ეწევი ამდენს-მეთქი.
ვლადეკი. სპეციალისტებმა გამსინჯეს. პროფესორებმა. მაგრამ უკვე ვეღარაფერი მიშველიდა. მაინც გადავწყვიტე, სამოცი წლის იუბილემდე და ახალი მემორიალის გახსნამდე მიმეღწია.
ჰენეკი. ტელევიზორით ვნახე, ვლადეკი რომ მივიდა მემორიალის გახსნაზე, არც მე, არც ჩემს მრევლს ამ პანოპტიკუმში მონაწილეობა არ მიუღია.
ვლადეკი. პირველ რიგში ვიჯექი. გვერდით - პრეზიდენტი, ელჩი, მერი, სეიმის დეპუტატები, სენატორები, მსახიობები.
ჰენეკი. სამაგიეროდ თანაკლასელს შევხვდი - ახლა ის ნიუ-იორკის რაბინია... - აბრამეკ ხაბაზი, ამჟამად - ბეიკერი.
აბრამი. ჰენეკს ეკლესიაში ვესტუმრე.
ჰენეკი. ძვირფას სტუმარს ვუმასპინძლე. ჭეშმარიტად პოლონური სტუმართმოყვარეობა გამოვავლინე. შინნამზადი ღვეზელი. ტორტი. ლიკიორი. ყავა და ჩაი. მცირედია, მაგრამ კეთილი გულით მოძღვნილი.
აბრამი. მე დიაბეტი მაქვს - არაფერი მიჭამია.
ჰენეკი. ძალიან ტკბილად მოვიგონეთ გარდასული დრო. ომამდე პოლონელები და ებრაელები ერთად რომ ვსწავლობდით, ვმუშაობდით და ვმხიარულობდით, მღვდელი და რაბინი კი ერთად აგვარებდნენ ყველა დავას...
ვლადეკი. ჰო, რა თქმა უნდა. ნეტავ კიდევ რამდენი ფული უნდა შესწირონ ებრაელებმა ტაძრის ასაშენებლად, რომ წითელ პარასკევს აღარ დაარბიონ!
მარიანა. კარგი რა, გეყოფა! ვინც წარსული გაიხსენოს, თვალიც დავსებია!
აბრამი. მითხარი, ჰენეკ, როცა გერმანელები და ეს პოლონელი ნაძირლები ებრაელებს ბეღლისკენ მიერეკებოდნენ, ჩვენი რაბინი, თორით ხელში, მართლა წინ მიუძღოდათ? მართლა აკურთხა ყველა - მსხვერპლიც, ჯალათიც და მოწმეც? აალებულ ბეღელში მართლა იგალობა?
ჰენეკი. ეგრე იყო, აბრამ.
ვლადეკი. გამიხარდა აბრამის ნახვა.  66 წელიწადი გავიდა. ვერც კი მიცნო. მაგრამ თბილად მომესალმა. სამწუხაროა, ჰენეკმა მოსვლა არ ისურვა. აი, შეხვედრა ეს იქნებოდა! სამი თანაკლასელი - რაბინი, მღვდელი და მე.
აბრამი. ჭარმაგი რაბინი ბაზრის მოედანზე იდგა. შიოდა და სწყუროდა. იდგა რამდენიმე საათის განმავლობაში. თავის ხალხთან ერთად. ხედავდა, როგორ შეურაცხყოფენ ადამიანებს ქუჩებში. როგორ აუპატიურებენ ქალებს. როგორ ხოცავენ ბავშვებს. ბოლოს უბრძანეს, მათთან ერთად წასულიყო, ვისაც ძეგლის ნამსხვრევები მიჰქონდა; მათზე წაეწერათ, რომ ლენინს კომუნიზმისა სწამდა. ღმერთო, გვაცილე! ფიწლებითა და ლურსმნიანი ჯოხებით ჩხვლეტდნენ და ისე მიაჩაქჩაქებდნენ, ბეღელში შეაგდეს, სიცოცხლის უკანასკნელ წამს - თქვენ გახსოვთ - უფლის დიდების საგალობელი უნდა აღევლინა: ,, შეიყვარე ღმერთი შენი ყოვლითა გულითა შენითა, ყოვლითა სულითა შენითა, ყოვლითა გონებითა შენითა და ყოვლითა ძალითა შენითა“. ეს გზავნილია პოლონეთისა და მთელი სამყაროსადმი. ზეციერმა მამამ აკურთხოს ყველა აქ მყოფი. ამინ.
ჰენეკი. ამას ტელევიზორით ვადევნებდი თვალს და ურთიერთგანსხვავებული გრძნობები მიჩნდებოდა.
ვლადეკი. მშვენიერი ქადაგება იყო. ყველა ტიროდა. მეც. 
მარიანა. თავიდან მეც ცრემლი მომერია, როცა ტელევიზორს ვუყურებდი, მაგრამ როცა აბრამმა, ჭაღარამ, ბებერმა, ამ რაბინზე დაიწყო ლაპარაკი, თითქოს იქ სხვა არავინ  ყოფილიყოს, მაშინვე გადავრთე Animal Planet-ზე, სადაც შესანიშნავი ფილმი იყო პინგვინებზე.
ვლადეკი. სექტემბერში უარესად შევიქენი.
მარიანა. როცა ,,სასწრაფოს“ მიჰყავდა, ხელი ჩამჭიდა და დიდხანს არ მიშვებდა. არაფერი უთქვამს. არც მე მითქვამს რამე. ამ დროს განა ლაპარაკი საჭიროა?
ვლადეკი. მორფის დოზებს ზრდიდნენ და ზრდიდნენ.
ჰენეკი. ცუდად ვიყავი და უფრო ცუდად ვხდებოდი. განსაცდელს მორჩილად და ღირსეულად შევხვდი. ტკივილგამაყუჩებლებზე უარი ვთქვი. მე ღმერთისთვის ვცხოვრობდი, მის გამო ვიტანჯებოდი და ახლა მისი გულისთვის ჩუმი სიკვდილი მსურდა. მაგრამ როცა ნამდვილი ტკივილი დამეწყო, აღმოჩნდა, რომ მისი ატანა აღარ ძალმიძდა. ძალიანაც რომ მომნდომებოდა. ნარკოტიკს მიკეთებდნენ. სიზმრებს ვხედავდი. კოშმარებს. ებრაელთა ფიგურები წამითაც კი არ მცილდებოდნენ. იაკუბ კაცი. თერძი ელეკი. დორა იგორეკთან ერთად. ხანდახან ჩნდებოდა ზიგმუნტი. იდგა ჩუმად. ამას ვერსად გაექცეოდი. ღმერთი არსად იყო!
ვლადეკი. ერთხელაც - არ ვიცი, ცხადად თუ სიზმრად - რისეკი მოვიდა. მინდოდა მეთქვა: ,,რისეკ, მაპატიე!“ - მაგრამ ამ სიტყვის ამოთქმა ვერ შევძელი. რა აზრი აქვს, მაპატიებს თუ არა? - გავიფიქრე. მე უნდა მეტარებინა ეს ტვირთი. მხოლოდ ეს აღმომხდა: ,,რისეკ...!“ ის ჩუმად მომიახლოვდა და გადამეხვია. ავტირდი. მერე დავინახე, რომ დედაჩემი მოვიდა. ხელში პატარა დოროტკა ეჭირა, ჩვენი გოგონა. ,,დედა“, - ვთქვი, და უფრო მწარედ ავქვითინდი. მერე ვხედავ: კიდევ ვიღაც დგას. ეს ჰენეკი იყო. 
მარიანა. ისინი ერთ დღეს დაკრძალეს. ჰენეკი - მთავარ ხეივანში. საზეიმოდ. ეპისკოპოსი მოვიდა. წირვა ჩაატარა. ერთი საათის შემდეგ - ვლადეკი. გალავანთან. დედამისის გვერდით. მე არ წავსულვარ. ძალა არ შემწევდა. მით უმეტეს, რომ ორივე დაკრძალვა ტელევიზორით გადმოსცეს. ვლადეკს თითქმის არ ვიხსენებდი. ის სიმწარე, რაც ერთად ყოფნისას ვიწვნიეთ, გადავიტანე. ის უთუოდ ტიპური პოლონელი იყო. ერთი ლამაზი ჟესტი, მერე კი, მთელი ცხოვრების განმავლობაში - დაწიხვლა და დამცირება. მაგრამ ვერ ვივიწყებდი, როგორ მოქროდა ცხენზე ამხედრებული,  მე რომ დავეხსენი. ასე რომ, როცა იმ ვარშავული ფონდიდან მომმართეს, რომელმაც საფლავის ქვის ფული გადაიხადა, როგორ დაგწეროთ, ,,რაქელად“ თუ ,,მარიანადო“, არც შევყოყმანებულვარ: ,,მარიანად“-მეთქი, ვუპასუხე.
აბრამი. ძვირფასო თანაკლასელო რაქელ ფიშმან!
აბრამი გწერს, შენი კლასელი. შენი მისამართი მაშინ გავიგე, როცა პოლონეთში ვიყავი ჩვენებურ ებრაელთა მოწამებრივი მკვლელობის წლისთავზე. ველაპარაკე ვლადეკს, შენს ქმარს. ახლა შევიტყვე, რომ ვლადეკი მოკვდა, შენ კი მარტო დარჩი. ჩემი სამყოფელი Mount Hebron Cemetery-ზე უკვე მიმელის. ასეთია ჩვენი ხვედრი. ყველა დავტოვებთ ამ წუთისოფელს. იმიტომ გწერ, რომ თავი მარტოდმარტო არ იგრძნო ამ უგონო მიწაზე. 
შენი კლასელი აბრამ ბეიკერი. 
P. S. მე ვნახე ის ფილმი, რომელშიც გადაგიღეს ჯერ ისევ ცოცხალ ვლადეკთან ერთად. იქ მეც ვარ. შენ საერთოდ არ შეცვლილხარ. მითხარი, მე ძალიან შევიცვალე? ერთ კარგ ებრაულ რჩევას მოგცემ. არასოდეს დასთანხმდე ინტერვიუს ნაკლებად, ვიდრე - 200 dollars. გახსოვდეს: თუ ძალიან უნდათ, გადაიხდიან. აბრამი.
მარიანა. დრო, რომლებიც ორმოცდაათარხიან ტელევიზორთან გავატარე, ჩემი ცხოვრების ყველაზე ბედნიერი წლები იყო. თავს თავისუფლად ვგრძნობდი. ჰო, ეს ყველაზე შესაფერისი სიტყვაა. რა სათქმელია, მაგრამ, აღმოჩნდა, რომ არც ინგლისური დამვიწყებია, არც გერმანული და არც - ფრანგული. ეგრეა - რასაც ახალგაზრდობაში ისწავლი, სამუდამოდ შენთანაა. ყველაფერს  ვუყურებდი. სერიალებს, ვიქტორინებს, მხატვრულ ფილმებს, დოკუმენტურ კინოს. საყვარელი არხები: Discovery. Planet. ВВС
აბრამი. ძვირფასო თანაკლასელო რაქელ, მიიღე თუ არა ჩემი წერილი?
ბოლოხანს ხშირად ვფიქრობ შენზე. გახსოვს ის დღე, როცა ,,მცნების ძე“ გავხდი, პირველად მომარგეს ტეფილინი, ვკითხულობდი და განვსჯიდი ნაწყვეტს თორიდან? აბრაამსა და ისააკზე მორიას მიწაზე. ვიცოდი, საქალებოში მაშინ შენ იყავი, მაგრამ ჩემთვის არასოდეს გითქვამს. 
ამ დროის განმავლობაში ბევრმა ჩვენი კლასელმა დაკარგა რწმენა და ღმერთს ზურგი აქცია. ჩემი მეგობარი, იაკუბ კაცი კი, რომელთან ერთადაც ხშირად ვისხედით შენი სარკმლის ქვეშ და ველოდებოდით, როდის ჩაქრებოდა შუქი, სინაგოგაშიც კი არ მოვიდა. მე კი სწორედ მას ვგულისხმობდი, როცა ვამბობდი, რომ რწმენა საუკეთესო რამაა მათ შორის, რომელიც იმან გვიბოძა, ვის ხელშიც ყველა ძაფს მოუყრია თავი; რომ აბრაამის, ისააკისა და სარას თავგადასავალი ისეთი ჯოჯოხეთურია, რომ მისი გადატანა მხოლოდ დიდი რწმენითაა შესაძლებელია, და თუკი სიბრიყვე ისე დაგვრევს ხელს, რომ მასზე უარს ვიტყვით, ჩვენი ცხოვრება ყოველგვარ აზრს დაკარგავს.
ჯანმრთელად იყავი. მომწერე, რა გახარებს და რა განაღვლიანებს. აბრამი.
P. S. რა უცნაური ბედი გვხვდა წილად.
მარიანა. ლოგინიდან მხოლოდ საჭმელად ვდგებოდი. და დღეში ერთხელ სასეირნოდ გავდიოდი. სავსებით უხალისოდ. განსაკუთრებით მას შემდეგ, რაც ერთმა დედაბერმა მკითხა, ,,ის ებრაელი ქალი ხარო?“ მაშინ გადავწყვიტე, აღარ მესეირნა. წერილები არ წამეკითხა. ერთხელ კი მომინდა ბრამის ბარათის წაკითხვა, მაგრამ ისე წვრილად და მრუდად წერდა, ისე ბატიფეხურად, გადავიფიქრე. ეგეც რომ არა, ტელევიზორში იმდენ საინტერესო რამეს აჩვენებენ! ყველაზე მეტად მომწონდა ფილმები ცხოველებზე. ეტყობა ამ კითხვაზე ვეძებდი პასუხს: რა აზრი ჰქონდა ჩვენს სიცოცხლეს? ვეძებდი და ვერ ვპოულობდი. ადამიანთა სამყაროში - ვერა. ცხოველთა სამყაროში - კი.
აბრამი. ძვირფასო რაქელ, უბედურება დატრიალდა. დაავადდა და გარდაიცვალა ჩემი ცოლი დებორა. გასულ კვირას ყველა ჩვენიანის მონაწილეობით დავკრძალეთ Mount Hebron-ზე. მთელი ჩემი ოჯახი იქ იყო, რომელიც მიკურთხა მაღალმა ღმერთმა.
ჩემი საყვარელი ძეები: იცხაკი, იაკობი, დავითი და სემი.
და ჩემი საყვარელი ასულები: დორა, ტილი და ჰანა.
ჩემი საოცარი რძლები: დერილი, ზელდა, ჯინა და ჯუდი.
და ჩემი შესანიშნავი სიძეები: ჯო, მიკი და ადამი.
ჩემი საყვარელი შვილიშვილი ბიჭები: აბრამი, პერსი, ტომასი, დეივი, ჯეიკი, ჯოზეფი, ჯონი, ბენი, საიმონი, სემი, ეზრა, ილია, ზელიგი, ბასტერი, ოლი, ალანი, მოზესი, ჯეკი, მარკი, დირი, ჰარი, ელიოტი, დიკი, ტომი, ნოელი, გორდონი, ლარი, ტერი და ბილი.
და ჩემი საყვარელი შვილიშვილი გოგონები: დები, ლეა, მირიამი, მოლი, ავა, დიანა, დოროტი, სონია, ესთერი, ფეი, ენი, ადელი, რიტა, ლინდა, შილა და დორა.
უსაყვარლესი შვილთაშვილები: აბრამი, ჯეიკობი, ლესტერი, აივენი და ომარი, ტყუპები ჩოუ და ჩენი, საყვარელი გოგუცუნები: სარა, ლილი, დორა, ენი, სონია და ლი.
და ყველაზე-ყველაზე-ყველაზე საყვარელი ონავარი ბიჭუნა ბენციონი, რომელმაც ბებიას სიყვარულით კლარნეტზე დაუკრა, როგორც თავის დროზე მისმა დიდმა პაპა ბენციონმა (გამოუცნობია გზანი შენნი, უფალო!) დაუკრა ჩემთვის, როცა ჩვენს ქალაქს ვტოვებდი.
დღეს დავჯექი წერილის მოსაწერად, რადგან, აი, რა მომივიდა თავში: ხომ არ შევხვდეთ ერთმანეთს? ეგებ New York-ში ჩამოხვიდე? ჩემს ოჯახს გაიცნობდი, რომელიც შენ გმირად მიგიჩნევს. მე პოლონეთში ჩამოსვლა არ შემიძლია, ფეხები აღარ მემორჩილება.
მომწერე ორიოდ სიტყვა მაინც - როგორ ხარ?
შენი ერთგული მეგობარი აბრამ ხაბაზი.
P. S. გულითადად დამილოცნიხარ.

ყველანი. 
ოცნება მაქვს, შვილო, ერთი:
მაპოვნინე ჩრდილოეთი!
შემახვედრე ბილიკს, სარგოს,
რომ სადმე არ დავიკარგო;
· შეხე ზეცას, არც - ირემი,
არც დათვი და არც კრავია.
ახლა შენი წინამძღვარი
პოლარული ვარსკვლავია.
სწორად დექ და მას უყურე,
ამას გირჩევ უწინარეს:
უკან მუდამ სამხრეთია,
ჩრდილოეთი სულ წინ არის!






        
